
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Байгаль харах нүд, цохилох зүрхгүй боловч хараа булаан, сэтгэл татах ер бусын гоо сайхныг бүтээжээ. Байгалийн уран сийлбэрч: Газар, ус, нар, салхи хүний гараар хийгдэшгүй бүтээл урласныг бид гайхширан биширдэг. Бид бүхний хэний ч зүрх сэтгэлд хоногшиж, дурсан санагалзах газар нутаг, нүднээ дурайн тодрох гайхамшигт зураглал байдаг. Тэгээд ч тэнд сэтгэл оюунаараа дахин дахин очиж харан гайхширч бахдан баясдаг юм.

	Хэрэв чихэндээ дун баривал тэнгисийн шуугиан сонсогдоно.

	Бидний ой яг л тэр дун билээ. Чагнах тутам усны давлагаа алсын алсад түгэн түгсээр нүдний өмнө байгалийн гоо сайхан дурайн тодордог.

	 


ДУУТ МАНХАН

	Бид дув дуугүй тэнгэрийн хаяаг ажна. Нар галт шил шиг төөнөн байлаа. Хөлс гоожин хөөсөрсөн саван шиг нүд хорсгоно. Нарны хурц гэрэлд нүд гялбаж нулимс бүрхэнэ. Элс шигээ ширүүн үргэлж ундаассан говийн хатгуурт ялаа нүүрээр гүйлдэн нулимс хөлсөнд ховдоглоно. Харааны үзүүрт цэлмэг тэнгэр цэлийж түүний хаяанд нойрсон байгаа хоёр яст мэлхий шиг ижил уулс цэнхэртэнэ. Уулсын завсар ямар нэгэн юм шаргалтах нууцхан дуут манхан алсаас египетийн суваргатай адил харагдана. Энэ бол алтан шаргал торгон элс билээ.

	Бөглүү энэ уулсын дэргэд салхины урсгалаар шаргал манхан тогтжээ. Түүний оргил галт уул лугаа тэнгэр өөд манарна.

	Элсэн шовх хянгыг даган манхан өөд алхам алхмаар мацахад байшингийн эгц дээврээр явах адил санагдана. Элс тэсгэм хүйтний цас шиг чахран бужигнаж салхины аясаар бөөн бөөнөөр нүдэнд орно.

	Бидний ам цангаж юм л уумаар санагдав. Мэлтэлзсэн устай шил солонгорон усны хөвөөгөөр ягаан туяа татаж, гадна тал нь хөлөрч гарын алганаас мултрах агаад хатсан уруул шилний амсарт хайрагдана.

	Халуун салхи чихээр үлээж аманд орсон элс шүдэнд шажигнана. Манхны хажуу үелзэн долгилж галт уул шиг орой нь манарлаа.

	Гэнэт нүргэлэн доргиж нүсэр их дуу гарав. Тэр дуу түрэгдсээр уудам талын дээгүүр түглээ.

	Бид хянганы хажуу руу үсрэн гулсав. Хөлийн дор шаргал долгион үелзэн эргэн тойрон элс манарна.

	Элсэн уул нүргэлэн доргилоо. Уул чичрэн доргилох нь илт аж. Дуут манхны дуунд чих дөжрөн яах ч учраа алдав.

	Түдэлгүй элсэн уулын нүргээнт дуу замхарч эргэн тойрон нам гүм боллоо. Бид босоцгоов. Тэгээд халаасныхаа элсийг атга атгаар цацаж үсэнд шигж чихэнд орсныг цэвэрлээд хувцас хунар, үүргэвчээ сэгсэрлээ. Уулын савдгийн дууг сонсох аз тохиолдсон тэгээд ч эсэн мэнд гарсандаа сэтгэл хангалуун байв.

	Саяхан элсэн уулын дуу айдас төрүүлж байсан билээ. Энэ нь элсний дуу ч биш, уулын савдгийн уйлаа ч биш гэдэг нь хэн бүхэнд илт ээ. Манхны талаар олон янзын таамаглал байгаа ч одоо болтол тайлагдсан зүйл огт үгүй ээ.

	Ахиад бид манхан өөд авирлаа. Халуун цөлийн зэрэглээнд заг мод сэрвийн тахиралдаж, уулсын хормой алсаас тодрох хотгорын ус шиг цэнхэртэн холхи уулсын хөхрөгч оргил нэг бол бөөрөнхий бөмбөлөг эсвэл тэнгэрт тулж тэгээд газраас тасран үүл мэт харагдана.

	Энд юм бүхэн ташаа харагдана.

	Хурц наранд нүд гялбан ахиад л ам хамраар ялаа чихнэ. Дуут манхан улам бүр холдож торгон элсэнд мөр гаравч түдэлгүй арилна.

	 


СОНИН ОЙ

	Элсэн цөл цэв цэнхэр, шав шар өнгөтэй. Тэнгэр нь цэнхэр, элс нь шар байдаг. Дөрвөн зүг найман зовхист хараа алдах тэр их элсийг нар нэвт шарна.

	Элсэн цөлд тайрдас дэвссэн гудам шиг хатаж хагаран тачигнасан шаварт тойром, мараат бүрд, элсэн хунгар гэмээр манхан, загийн сонин ой бий...

	Нарс, гацуур, хусан ойгоор явж байсан боловч би анх удаа загийн ойг үзлээ.

	Заг мод өтгөн саглагар, ёзоор нь хөсрийн яс шиг саарал зэвхий болой.

	Энд юм бүхэн сонин. Зарим заг аварга могой шиг тахиралдсан байлаа. Загийн ой бүдэг шар ногоон өнгөтэй. Сүүдэр нь тэмээлзгэнийн далавчны сүүдэр лугаа сиймгэр болно. Навчгүй модны сүүдэр ч мөн л тийм билээ. Энэ ой навчгүй өлөн өвс шиг нарийхан ногоон мөчиртэй. Нүцгэн мөчир нь шар будаа цацсан юм шиг жижигхэн шар цэцэгтэй. Энд навчсын сэрчигнэх чимээ гардаггүй ээ.

	Мод болгоны дор сархиаг нүхт овгор шороо байв. Тэр шороон дээр хоёр хөл дээрээ зогсож байгаа циркийн нохой шиг харх цогнойн хоншоороо шонгойлгон шувуу шиг дуугарна.

	Загийн хооронд ургасан тачирхан өвсний түлэгдэж хорчийсон боов шиг шар үрэл гишгэхэд бялт шиг хүчтэй дэлбэрнэ.

	Томоос том хатгуурт сүржин царцаа модноос мод дамжин, модны мөчирт дүүжлэгдэн савчина. Заржин бялзуухай цэцэглэж байгаа бүрзэлгэний шар бутан дээгүүр өлбөлзөн гүйж дэрвийсэн жавхаалаг сүүлээ тал тал тийш нь хөдөлгөн хулгана шиг дуугарна.

	Ер үзээгүй энэ ойн уянгыг сонслоо. Нарс лугаа заг шуугьж салхи исгэрэвч эс сэрүүцнэ. Загийн дор бүр ч халуун болой.

	Нэг танил дуу гартал цагаан түрүү хар цээжит хөх бух бус бүдэг саарал өнгөт говийн хөх бух байв.

	Цагаан жигүүрт тоншуул тог тог тоншин, бор ч бус цагаан ч биш бүдэг саарал туулай дэгдэнэ.

	 

	[image: бичвэр, зурах, зураг-г агуулсан зураг

AI-generated content may be incorrect.]

	 

	Энд хажуугаараа явдаг могой - эфа бий. Гүрвэл - агама төөнөм халуунд өндөр бутан дээр гарч нар ширтэнэ. Гүрвэл варан далбилзан галаар тургих мэт урт улаан хэлээн унжуулж ойн дундуур сүлжинэ.

	Яст мэлхий тэмцэлдэхийг энд харж болно. Тэд мөргөлдөн дуулгаараа цохилцож бие биеэ махран хөөнө.

	Ер бусын энэ ой сонин амьтантай. Загийн ой шуугих тун сонин. Тэнд үлээх салхи, төөнөх халуунаас хоргодох газаргүй ээ. Зуны халуунд нүцгэрэх боловч өвлийн хүйтэнд мөөг ургана. Хаврын цагт униартан суунаглана. Сүүдэр ч үгүй навч ч үгүй халуун ой нууцхан дүнсийнэ.

	 

	 


ГАЛТ АМЬТАН

	Шөнө дунд майхнаас гарч өнгө өнгийн гал хараад гайхан зогслоо...

	Миний чанх өндөрт сар ногоон навчис шиг болоод түүнийг тойрон оддын шүүдрийн мөнгөн шүрдэс бөнжгөнөн дусална. Гэнэт солирын дусал тэнгэрийн гүн харанхуйг улам тодруулан хоромхон зуур унах нь уулын энгэрийн холоос харагдах малчны түүдгийн гал гялалзахтай адил агаад газарт ойчихдоо хад мөргөн няцрах чимээг санагдуулна.

	Нарийхан навчист сөөгийн цантсан юм шиг мөнгөлөг иш салхинд ганхан, сарны гэрэлд оргилуурын усны цацраг шиг солонгорно. Навчны шовх үзүүр зөрөлдөн сэрийсэн тод сүүдэр сөөгийн ёзоороор жирэлзэнэ.

	Бөөн бутны дээгүүр галт хорхойн гэрэл яралзаж шумуул шиг сэлгүүцэн дээр дор анивалзаж тахиралдан цагариглана. Эсвэл түүдгийн галыг модоор засахад үсрэх оч шиг харагдана.

	Салхинд элэгдэж харласан хадны өнцөг тод гялалзан асгын хоорондох чулуун хагшаас гялалзагч хүрхрээ шиг санагдана.

	Сарны гэрэлд ногооны шилбэ гэрэлтэн сүүдэртэж, хоржигнох горхины өргөн харгиа хайрс шиг гялалзана. Тэндхийн бүх горхи гэнэт нарийхан болж хавцлын харанхуй ангал руу цутгана. Харин шөнийн загас, мэлхийн бүлтгэр нүд шиг өмхөрсөн модноос гэрэл гарна.

	Энэ их гэрэл алсын алс тэнгэрийн хаяа хүрч байгаа ч юм уу? Эсвэл энэхэн орчинд тусаж байгаа ч юм уу? Учир нь эс олдоно. Тэнд шөнийн одны гэрэл, ямар нэгэн булшны дээрх гэрэл, анчны түүдэг, майхны болон гэрийн онгорхой хаалганы гэрэл эсвэл шар шувууны нүд ч байж болох билээ.

	Би дэнлүү барин харанхуй руу явахад гэрлийн цацраг элс хайрга дээгүүр жирэлзэнэ. Гэтэл газар дээр од байв. Атга дүүрэн найман маргад эрдэнэ байлаа. Энэ бол тэмээн аалзны нүд билээ. Гэрэлтэгч найман маргад эрдэнийг байгаль тэмээн аалзанд хайрлажээ. Хоёр улаан бадмаараг мөлхөнө. Энэ нь шөнийн гүрвэлийн нүд ээ. Тэр бээр сарны туяанд нохой шиг сүүлээ хөдөлгөж галт нүдээ хэлээрээ долооно.

	Харлан харагдах чулууны цаанаас молор шиг хоёр бүдэг ягаан нүд ёлтойсоор үргэсэн туулай гарч ирэв.

	Агийн бут дээгүүр ногоовтор цэнхэр од хөвөлзөх агаад тэр нь нэг бол нисдэг асар том галт хорхой эсвэл ер үзээгүй гэрэлтэгч цог хорхой болой. Солонгорогч одны сондор лугаа сүүлт гөрөөсний нүд сонин...

	Би явсаар байв. Хөлийн дор хайрга хяхтнаж, элс шаржигнана. Тэр элс төмөр дээврийн судалтай адил харагдана. Аварга могойн зулзага хөдөлж ядан дуртай дургүй мушгиралдана.

	Бутан дотроос үл мэдэгдэх нэг амьтны нүд гэрэлтэнэ. Тодовтор ягаан униар татсанаа бүдгэрэх аваас манхны муур бутанд нуугдаж буй нь энэ болой. Түүний нүд гэрэлтэн солонгорсноо унтрах шиг болсон нь бүхнийг харж мэдээд сэм алхсаныг гэрчилнэ.

	Би гэрлээ унтраалаа. Эргэн тойрон газрын од анивалзан бөхөж тэнгэрийн од тодоос тод яралзана. Тэнгэрийн уудамд тоолж баршгүй түмэн од. Шөнийн одны цэнгээн болж од шиг нүд гялалзан нүд шиг од тормолзоно.

	 


ШӨНИЙН ДУУ

	Миний өмнө жижиг төгөл тэнгэрийн хаяанд харлаж, баруунаа асга хад сэрвийн, зүүнээ нуурын ус мэлтэлзэж, хойд талд марз цайрна. Энэ бүхэн ил харагдах аваас яахин төөрөх билээ. Шөнийн харанхуй нөмөрч эргэн тойрон нам гүм болоход зүг чигээ алдлаа. Асга хад, нуур хаа байгаа, хаашаа явахаа мэдэхгүй болж юу ч үзэгдэхээ байсан тул өглөө болохыг хүлээхээс өөр аргагүй болов.

	Шөнийн салхины аясаар бутны эхүүн үнэр сэнгэнэж, гургалдай холын холд жиргэх нь төгөл зүүн талд байгаа аж. Чих тавин үнэр авч тэр зүг явж гургалдайн дуугаар холын төглийг харанхуй шөнө хайж олбол аштай билээ.

	Төгөл илт болбоос марз баруун талд байх ёстой. Гарынхаа алгыг баруун чихэндээ барьж чагнав. Холын холд хүрэлзгэнэ цар цар дуугарна. Хүрэлзгэнэ марзанд байх дуртай аваас тэр зүг марз байгаа аж.

	Өмнө талд шар шувуу дуугарав. Элсэн цөлд шар шувуу асга хаданд байдаг. Асга хад өмнө талд ажээ. Нүүдлийн сүрэг галуу ганганах ард сонсогдох нь нуур байгааг гэрчилнэ. Энэ бүхэн өдөр илт харагдах боловч шөнө дуугаар нь мэднэ. Сонорч явбал эс төөрөх тул зориглон явж болох билээ. Гэвч явахыг эс хүслээ. Бүлээн элсэн дээр суугаад шөнийн уянгыг сонсох нь хэчнээн таатай вэ? Энд л гургалдайн жиргээ, галууны ганганаа, хүрэлзгэнийн дууг сонсож болно. Энэ бол элсэн цөлийн уянга билээ.

	ЦЭНХЭР ЭЛС

	Элсэн цөлийн шөнө тэргэл сар тусахад тэнгэрийн хаяа хүртэл үргэлжилсэн их элс цэнхэртэн усны доор байгаа юм шиг бүх л юмс сүүдэртэж заг модны төгөл замаг лугаа харагдана. Элсэн манх тэнгис шиг давлагаална.

	Жин үдийн халуун өнгөрч сэрүү татсан билээ. Бутны сүүдэрт замхран буй майхны гэрэлт сүүдрийг эргэн харсаар манх өөд явав.

	Нам гүм болж элс цэнхэртэн орчлонгийн энэ газар гайхмаар агаад холын гараг, өөр ертөнцийг санагдуулна.

	Алсаас сонсогдох төдий чимээнд чих тавивал харанхуйд сүүдийсэн хажуугийн бутнаа гэнэт чаг-чаг дуу гарч, нуранги цэнхэр элсэнд мөр тодроод алхлах бүрд дуугарна.

	Сартай шөнө цэлийж, юмны хөдөлгөөн дуу чимээ үл сонсогдон, сэргэмжилж аймаар юм үгүй ч эргэн тойрны юм нууцлагдан сүүдгэнэж сэтгэлд нэг л тавгүй аж. Давлагаа давлагаалах лугаа манхнаас дамжин харанхуй руу хаялга шидэлж эргэн үелзэнэ. Тэр хаялга улам бүр холдож неоны гэрэлт уудамд цаашилна.

	Гарын алгаа чихэндээ барьж чагнавал нам гүм. Унтаж байгаа гүн цэнхэр элс нойрондоо автагдана. Энэ үзэсгэлэнт сонин байдлыг яахин бусниулж чадах билээ. Бутны дээрх гүрвэл чаг чаг дуугарахыг би яахин андах вэ. Тэр шигтгэмэл хар нүдтэй. Харин нэлээн зайдуу тэмээн хараацай байлаа. Өчигдөрхөн би тэмээн хараацайд дэнлүү тусгахад түүний нүд бадмаараг өнгөөр дүрэлзэж байгаад оч шиг үсэрч ниссэн билээ.

	Хөлийн дэргэд үхсэн цохны наранд гандсан хуяг гэрэлтэнэ. Цөлийн нар цагаан чулууг хар болгож, хар цохыг цагаан болгодог. Бутны дор эфа могой дуугарч улаан хэлээ гарган хажуугаараа мөлхөнө. Энэ бүхнийг хэдийн мэдэх боловч бас гайхна.

	Ус шиг нэг юм гялалзана. Би хөлөөрөө гишгэвэл хатуу болой. Энэ бол шаварт тойром юм. Шавар тачигнан дуугартлаа хатаж хужиртаж марааждаг.

	Майхнаасаа хэдийн холдовч буцахыг бодсонгүй. Би цэнхэр өнгөт хуурай үр шимгүй эл хуль ч гэсэн үзэсгэлэнт энэ нутгийг харнам.

	Шаварт тойрмын хүрэлзгэнэ алс холоос хонх шиг жингэнэнэ. Оньсон тоглоом шиг цох дугуйран сүүдэртэж элсээр явна. Бүлтгэр нүдэт гүрвэл геккон бодлогошрон хайрст хоолойгоо чичирхийлэн дуугарна. Түүний хар нүдэнд тэргэл сар, цэнхэр элс гэрэлтэнэ.


МАНААНЫ ХОНХ

	Элсэн цөлийн дэвсэг наранд түлэгджээ. Энэ газар ногоо ургаж өргөст шарилжийн тод ягаан цэцэг гарч байсан бололтой. Түлэгдсэн энэ газрын дээгүүр хав халуун цагаан будан татна. Энэ буданд юм бүхэн хуурамч харагдах аж. Ногоон бут гэнэт хөдөлснөө мэхэхгэр хурдан үнэг болно. Бүсэлхий татсан өргөст шарилжид хүрвэл үнс болон бутарна.

	Нуурыг харвал үелзэн давлагаална. Халуун зэрэглээнд мушгирсан бяцхан мод харгиатах усанд тусна. Гэвч эргэн тойронд усгүй билээ.

	Бүх л юм ногоо, шарилж, мод, урт наст бут шатжээ Эргэн тойрон чулуу, тоос шороо, зэрэглээ татна.

	Бөөн чулууны ард цагаан цэцгийн бут байв. Түүний шинэхэн зот цэцэг үнэртэж байгаа юм шиг санагдана.

	Би нүд гялбаах нарны хурц гэрлийг алгаараа халхавчлан гайхамшигт зэрэглээг харна. Халуун будан хөдөлж хий үзэгдэл улам ихэснэ. Харин цэцэг л алга болсонгүй. Цэцэгт талын тэртээ үзүүрт гэнэт хонхны дуу гарав. Бас өөр нэг хонх дуугарлаа. Тэр дуу улам улам ойртоно.

	Үл ойлгогдох тэр дуугаар өвөгт болжмор цочин тэвдэн дуугаралдаж цэцгэн дундаас цувралдан ниснэ. Түүний араас айн мэгдсэн хоёр бөжин чихээ хулмайлган ухасхийн зайлна. Энэ бол зэрэглээ бус өвөгт болжмор, туулай билээ.

	Харин тэр дуу улам ойртсоор л байлаа. Энэ дуу намуухан хүнгэнэнэ. 

	Юунд туулай, шувуу зайлан одсон юм бол?

	Тэр дуу улам ойртлоо. Харин тэр дуу намжихад захын цэцэг ганхаж, бутнаас урт могой аажуухан гарч ирэв. Могой цогнойн толгойгоо цэцгийн дээгүүр гаргаж болжмор нисэж, туулай зайлан одсон тэр зүг харлаа.

	Намайг хөдлөхөд тэр могой над руу харж, салаа хэлээрээ хуурай хайрст уруулаа долоож эргэн шарилжин дундуур мурилзан явав. Могой холдон явахад цэцгүүд салхинд яс шиг харшилдан дуугарах нь надад сонсогдоно. Үл ойлгогдох энэ дууг сонсох хүсэл намайг эзэмдэнэ. Зэрэглээнд юм бүхэн өөр харагдана. Хөндийн захад тэр дууг замхрахад ер бусын тэр цэцгийн дэргэд очив.

	Тэр цэцгүүд үнэхээр ер бусын байлаа. Хатсан ногооны өндөр ишинд дүүрэн дун байв. Цагаан дунт мянга мянган эмгэн хумс цэцгийн ишинд наалдан хэлхэлджээ. Тэд халуунаас ичээндээ орж байгаа нь энэ аж.

	Иймээс цэцэгт хүрвэл дун харшилдан дуугарна. Хатсан ишинд могой хүрэхэд ясан хонх дуугарч аюулт дайсан ойртож байгааг туулай, шувууд мэдэрдэг болой.

	Нүцгэн талын халуун зэрэглээнд юм бүхэн хуурамч агаад бут үнэг болон харагдана. Халуун салхи үлээн байхад могой яахин сунан хэвтэж байх билээ.

	Харин туулайн бөжин ядарч унтавч сэрэмжлэх ба өвөгт болжмор газар суухаас эмээнэ.

	Тэгээд тэд дун наалдсан хуурай шарилжид цуглардаг юм. Тэнд ямар ч дайсан нуугдан байж чадахгүй ээ. Араатан тэр хөндийд орж ирэхэд манааны хонх дуугарч: Болжморууд аа нисэцгээ! Туулайнууд аа зугтацгаа! Дайсан ирлээ! гэж жингэнэнэ.

	 

	[image: хөхтөн амьтан, үнэг-г агуулсан зураг

AI-generated content may be incorrect.]

	 


УЛАЙРАХ ХӨНДИЙ

	Хайргат элсэн цөл удаж ногоорсон асар том зэс бамбайтай адил болой. Цөлийн захад эрт дээр үеийн дайчдын зэвэрсэн дуулга шиг уулс байлаа. Элсэн цөл уулсын хооронд, усанд идэгдэж цав гарч хагарсан авч униартан цэнхэртсэн хөндий байлаа. Доош харвал толгой эргэнэ.

	Тэр хөндийн ёроолд горхины ором тохойрно. Ус нь ширгэж ёроол нь хув хуурай, хайрга элс асгасан зам шиг болжээ.

	Бид тэр ормоор алхахад хөлийн дор хайрга шаржигнаж тал талд ув улаан хад шиг эгц эрэг байлаа. Бидний дээр тэнгэрийн нарийн зурвас харагдана.

	Улайсан тэнгэрт хар толбо гардилаг тодорно. Энэ хөндийд аагим халуун төөнөж улаан эргээс халуу пүүгнэ. Халуунд чулуу хагарч шаврын ан гарах чимээ сонсогдох аж. Тэр нь нэг л эвгүй агаад араас нэг юм дагаад байх шиг санагдана...

	Мөр нь хэдийн харагдахгүй ч юмны цаанаас хараад байна гэлтэй. Бууны сумны нүх юм уу, эсвэл нэг л онгорхойгоор амьтан биднийг хараад юмны араар нуугдаад байгаа юм шиг л бодогдоно.

	Бид юм ярилгүй ямагт эргэж харна... Энэ хөндий эвдэрч үлдсэн эртний балгастай төстэй бөгөөд цайзын хана, буудлагын газар, байшингийн хана, цонх, шат үзэгдэж хотын пирамид, цамхаг, ганжиртай цайз, дуган, цогчин дуганы бөмбөгөр орой, хамгаалалтын далан, салдаг гүүр сөхөгдсөн юм шиг үзэгдэнэ.

	Ус, салхи хүний гараар хийгдэшгүй юмыг бүтээж амьгүй байгаль үзэсгэлэнт сайхныг бий болгоно.

	Энэ хөндийд ус уудаггүй амьтан л байдаг. Бутны сүүдэрт сум могой нуугдана. Тэр хэлээ гаргаж дугуй том нүдэт үзэсгэлэнт толгойгоо хөдөлгөнө. Энэ могойн талаар сонин түүх бий билээ. Тэр бээр хүн рүү үсрэхдээ нэвт харвадаг юм шиг ярилцдаг. Могойн бие нь сумтай төстэй. Нарийн шулуун гунхалзуур бөгөөд гүрвэлд тун аюултай дайсан нь болно.

	Голио дуугарах нь аагим халуунд амь тэмцэн байгаа бололтой. Нозоорсон туулай дайвалзан сүүдэр бараадна. Хөндийн дээгүүр салхи үлээж бөөн хар үүлс уулын цаанаас гарч цахилах нь ангасан газрыг ундаалж шимжүүлэх нь илт ээ. Бороо оровч газар хүрэлгүй халуун салхинд ууршин хатна. Хуурай бороо зөвхөн цөлд л ордог.

	Энэ хөндийн солонго сонин. Гэв гэнэт л дуган, цогчин дуган, сүм, гонхон лалын сүмийн цамхгийн орой гэрэлтэнэ. Агуй, засмал агуйн нүх муу ёрыг зөгнөх шиг харлана. Харин баганын сийлмэл дүрс, сүүдэр зураг эрвийн харагдаж, түүний хооронд чулуун улаан хөшиг харагдана. Энэ бүхэн бидний өмнө эртний нэг хотын балгасыг бус үлгэрийн гайхамшигт сайхныг тодруулна.

	Тэнгэрийн хаяа руу үүл нүүн одоход нар, солонгын аль нь ч алга болж үлгэрийн хот харанхуйд замхарна.

	 


ТӨМӨР ОЙ

	Манай нутгийн өмнөд хэсэгт уулын орон «Талыш» байдаг. Тэр ууланд чулуун сонин хөөндэй, усан бор шувуу, модон мэлхий бий. Төмөр мод ургадаг. Ганцхан мод бус хаа ч байхгүй төмөр модон ой бий.

	Ойн мод аадар бороонд угаагдан хуй салхинд нүдүүлсэн аваас он удаан жил элэгдсэн эртний чулуун багана, агуйн шохойжиж түрсэн булцруутай адил барзгар хагарч бутрахгүй чулуу лугаа дуугардаг болой. Жирийн ойд бол хамгийн бүдүүн царсыг налж зогсоход тэр царс амьсгалж байна гэлтэй салхинд ганхдаг билээ. Харин төмөр мод чулуужин амьгүй юм шиг мөчир нь хөдөлдөггүй ээ. Модны мөчир тахиралдаж мушгиран сүлжсэн төмөр хөвөө, төмрөөр цутгаж угалзруулан хийсэн хайстай адил нэг нь нөгөөдөө холбогдон хоорондоо гагнагдаж тэр бүхний дээгүүр хаг өвс толборлох бус харин зэвэрсэн өргөст төмрийн махигар үзүүр шиг нарийхан ширүүн чөдөр өвсний багц мөчрөөс унжин бумба домбоны матигар бариул буюу төмрөөр хийсэн нэг юмны бариул шиг хуурай мөчир нугалран бие биедээ шигдэн ургасан аж.

	Модны навч ногоон нимгэн төмрөөр хайчилсан юм шиг хатуу, салхинд хөдлөн сэрчигнэж дуугарахгүй. Харин борооны дусал барилгын дээврийг цохилон байхтай адил дуугарна. Модны оройд цахилгаан гагнуурын үсрэх цацраг шиг нарны гэрэл цацарна.

	Тэнд цэцэг ногоо бут байхгүй билээ. Эл хуль цөлийн энэ газарт унасан навчис наранд толборлох нь хөх, ягаан, цэнхэр хавтанцраар хийсэн шал шиг харагдана.

	Төмөр ойд нам гүм эл хуль. Энэ ойд чулуун хөөндэй, усан бор шувуу нисэхгүй, мэлхий байдаггүй гэмээр аж. Тоншуулын тоншилт ч үл сонсогдоно Тэд мод тоншихоос айж байгаа бололтой. Тэр модыг сүх ч даахгүй бөгөөд зоргодос нь усанд чулуу шиг живнэ. Төмөр ой барайж бүүдийнэ.


ЯГААН ЗЭРЭГЛЭЭ

	Нүд алдам сарнай цэцгийн тал цэлийнэ. Уужим тэнүүн тэгшхэн тал цасан цагаан эрэгт ягаан тэнгистэй адил болой. Гэвч энэ нь зэрэглээ билээ.

	Хурц наранд балайрч аагим халуунд толгой мансуурснаас ингэж харагдана.

	Нарны хурц гэрэлд нүд гялбан алгаараа халхавчлан үзэсгэлэнт сайхныг харнам. Тэгш тал нүүр өөд халуу оргиулж буцлам ус шиг халуун агаар шүдээр сийгнэ.

	Халуун салхи үлээвч ягаан тэнгис эс долгилно. Усны ягаан бидрээ дээгүүр нарны толио ч цацрахгүй ээ. Энэ тэнгист тэнгэр гэрэлтэх бус тэнгисийн мандал тэнгэрт тусна. Тэгээд тэнгэр ягаарна. Бүх юмс ягаан туяанд хөвөлзөн ганхаж зөвхөн тэнгисийн сүүдийсэн цагаан эргээр хоосон сүг гэмээр догшин хуй хөдлөн сонин зэрэглээ татна.

	Бүх юмс хачин сонин. Холын газар дайвалзан хөдөлж цэгээн эрэгт жимсний тэнгис тодорно.

	Үлгэрийн шувууд дээгүүр ниснэ. Шувууд нь дундаа далавчтай урт модтой адилхан бөгөөд цагаан далавч нь улаан болж яг л мод ниснэ.

	Хүзүүгээ урагш сунгаж урт хөлөө хойш нь болгоод улаан далавчаа дэвэн яваа фламинго1 аж. Жинхэнэ шувуу яваа юм бол уу? Тэд, намуухан ганганасаар дээгүүр өнгөрөн ягаан зэрэглээнд далд орно. Дуун хэдий гаравч нуурын дээгүүр харагдахгүй байв. Тэдний эх нутагт бол фламинго яагаад ягаан өнгөтэй болов оо хэмээн бодогдоно.

	Би цагаан эргээс ягаан ус руу алхахад хөлд хатуу юм дайралдаж гутлаараа царцанги цас, нимгэн мөс лугаа ягаан холтсыг цөм гишгэв. Гэтэл гэрлийн мандалд нялцгай хар шавар үсэрлээ...

	Харин нөгөө зэрэглээ алга болж давсаар бүрхэгдсэн тэгш тал цэлийнэ. Саявтархан энд давсан нуур байсан нь илт байлаа. Тэнгэрийн хаяанд ус байгаа бололтой фламинго тэр зүг тэмүүлнэ. Аагим халуунд ус ширгэж оромд нь давсны хөрс тогтжээ. Тэр хөрсний дор мөсний дор шиг өмхий хар лаг шавар байлаа.

	Би хөрсийг цөм гишгэхэд нялцгай хар шавар шалчигнан хол хол дуугарч хөл улам бүр шигдэнэ. Сэтгэл татсан ягаан гэрэл зэрэглээ шиг хуурч болгоомжгүй жуулчныг бол хар ангалд хүргэнэ.

	Би хуурай цагаан давст эрэгт гарлаа. Хурц гялбаанд нүд хорсож уруул давс болж хөрзийнө. Тал бүрээс шувууд ганганана. Тэр эргээр цагаан хун хүзүүгээ хөдөлгөн дуугарах лугаа хуй хөдөлнө.

	 


ХЯЛГАНАТ ТАЛ

	Хялганын хонгорцог тэмээн хяруулын өд, өнгөт тууз шиг шувууны сэвсгэр өвөгтэй адил болой. Зундаа энэ бүгд сагсайн өтгөрч тэнгэрийн нэг хаяанаас нөгөө хаяа хүртэл мөнгөрөх агаад мөнгөн усны давлагаат тэнгис шиг хялганат тал долгилно.

	Танан өнгөт давлагааны хаялга дээгүүр тод цагаан гэрэл цацран хонхор газарт нь гүн харанхуй сүүдэр татна. Халуун тал сувдран тэнгэрийн хаяа руу цэлийж... тэр их хялгана халиуран үелзэж ширчигнээд жигүүрээ дэлгэн харвах бүргэд шиг салхины урсгал исгэрнэ. Хараа алдарч сэтгэл уужрах уудамд салхины урсгалаас өндөр аван талын бүргэд эргэлдэж, давлагаан дээгүүр халин нисэх харцага шиг хялганын дээгүүр уудам талын буурал сар шувуу ниснэ. Энэ талаас хараагаа яахин салгах билээ. Талын бараан гүвээ толгод долгилох хялганын цагаан тоосонд тэнгисийн сүрт давлагааг санагдуулна. Долгионы хаялга дээгүүр болжмор нисэлдэж далавч нь наранд гэрэлтэн усны хөөсний цалгидастай адил харагдана. Талын дээгүүрх багширсан цагаан үүлс цаст сарьдаг шиг агаад тэр үүлсийн доогуур татсан сүүдэр талын нуур гэмээр толборлоно. Гэтэл мөнгөлөг тал цаст цагаан нүцгэн тал шиг болж явган шуурга манаран, нарны цацрагийн цэнхэр хүрхрээ үүлсийг нэвтлэн доош хаялна. Өглөөний наранд хялганат тал усанд туссан сарны толио шиг мяралзан яралзаж, үд дунд зах нь үл харагдах шавааралдан бөөгнөрсөн хонин сүрэг мэт болж түүний цагаан мяндсан өнгөт нуруу цалгилах усны дугуйрах давлагаа болон солонготно. 

	Харин нар жаргахад гайхалтай сонин болдог. Шингэх нарны өөдөөс сүүдгэнэсэн галын улалзах дөл шиг хялганын солонготсон сэвсгэр толгой бөхөлзөн түр зуурын хурц гал яралзана. Нар жарган жаргатал тэр тал улайран гэрэлтдэг болой. Харин нар тэнгэрийн хаяатай нийлэхэд хялганат тал ув улаан болдог. Усны хөөс шиг сар талын дээгүүр аялахад хялганын нурууд цантаж хүүрэгдсэн цагаан тугалган хуяг шиг гялалзана... Хялганат тал өдөр ч шөнө ч үзэсгэлэнтэй билээ.

	 


УЛАЙРАН ЦЭЛИЙХ ХӨНДИЙ

	Алсын уудам хөндий тэр аяараа улайрна. Уулсын дэргэд тод улаан судал гэнэт гарах нь сонин. Уулсын цаанаас улаан туяа туссан ч юм уу, эсвэл хэн нэгэн хүн том улаан харандаагаар цэнхэр уулыг шаргал элснээс тусгаарлан зурсан гэлтэй.

	Тэр нь улаан туяа, чулуу ч бус талын холын түймэр ч биш ээ. Тэнгэрийн хаяанд хөдлөн буй шар, улаан, цэнхэр өнгийн солонго сэтгэл хөдөлгөнө.

	Торгон элсэнд морины туурай шигдэн алхлах тусам шаргал элсний судал нарийсаж холхи уулсын өнгө цэнхэртэн улаан судал улам бүр өргөжиж тэлнэ. Шаргал элс, цэнхэр уулс, улаан цохны солонго улам бүр ойртсоор л байлаа.

	Тоо томшгүй олон цох улаан гал болон намайг тойрно. Тэд усны харгиа шиг гялалзан үзээгүй их түймрийн дөл шиг салхинд хөдөлнө. Нүд эрээлжилж толгой эргэнэ.

	Цохны өнгөнд улайрсан час улаан тэнгисийн давлагаа шиг толгод хаялга дээгүүр тодорно. Тэр давалгаанд дайрагдвал улаан цэцгийн ширүүн хаялгад живэх билээ.

	Хөлийн доорх газар улаан цэцэгт хучигдаж улайран цэлийх уудам тал улалзан харцага шиг талын сар давлагаан дээгүүр хөвнө. Харин бор далавч нь ягаан өнгөөр гэрэлтэнэ. Намуу цэцгийн дээрх цох улаан дэлбээг бувар бувар идэж, хилэн хар морьд хөлөрсөн хүзүүгээ сунгахад түүний бүлтгэр хар нүдэнд гал улалзана.

	Цагаан үүлс улаан болж цэнхэр огторгуй ягаарна. Би тэр бүхнийг гайхан зогсном. Улайрах уудамд зах нь харагдахгүй цэцгийн лаг бургилан байна.

	 


ЯГААН НАМАГ

	Намаг гэдэг аятай нэр биш билээ. Ус шавартай аваас сууж хэвтэх битгий хэл хөлийн аясаар шалчигнаж намбалзана. Тэгээд ч эвгүй үнэртэй халуун бөгөөд шавж бүрхсэн ялаа шумуултай.

	Харин үүнээс өөр үзэсгэлэнт намаг байдаг. Тийм намгийн тухай өгүүлье. Би шавар болсон жимээр бут сөөг, зэгсэн дундуур шөнө арай ядан явтал их ус хар нефть шиг гялалзан гүнзгийрэн тохойрвоос цааш явах аргагүй болов. Салбагар мөчрөө усанд дүрсэн бүдүүн бургасыг би нуруугаараа налж зүүрмэглэн босоогоороо унтав.

	Зовхи нэвтлэн туссан гэрлийн илчинд сэртэл нар мандсан байлаа. Би нүдээн нээн аяхан ёхлов. Нарны хурц гэрэлд цэцгийн дэлбээ тод талстай болсон аж. Цэнхэртэх усны дээрх эгц шулуун иш ногоолины ногоон аягатай агаад түүний доторх ягаан цоморлог болгон атгасан хоёр гарын хэртэй болой.

	Би унтаад л байна даа гэмээр санагдана. Өглөөний нар даливс цэцгийн анхилуун цоморлогийг ээнэ. Цоморлог сэргэн ганхаж алгын хэртэй цагаан дэлбээгээ дэлгэн лянхуа нар үзэж, шөнөдөө бээрсэн цэцэг булбарай цагаан гарынхаа алгыг ээх шиг наранд дулаацна. Савхан цагаан гараа тэнгэр өөд өргөх шиг лянхуа болгон нар өөд тэмүүлнэ. 

	Нар аажим хөөрөхөд түүний араас лянхуа цэцэг болон асар том навчсын ногоон аяга нарны цацрагийг мэдрэн татагдаж дагана. Мөнгөн усны бөмбөлөг шиг шүүдрийн дусал хөдөлж дүгрэг зах нь үл мэдэг гялалзана.

	Лянхуа цэцгийн намгийн дээгүүр үзэгдэх төдий ягаан уур савсан байлаа. Цав цагаан дэглий цасан цагаан жигүүрээ аажим дэвсээр өнгөрөхөд түүний жигүүр наранд нэвт харагдаж гялалзана.

	Салхи үелзэхэд ус атираатаж цэцгүүд ганхана. Ягаан өнгөт уудам талын намаг тэр аяараа хөдлөхөд би ч сэрлээ.

	Шумуул шунгинах нь чихэнд сонсогдож хөлийн аясаар намаг мэлхийн нүд шиг хөөсөрнө. Эргэн тойрон ямар их намаг вэ? Зүүдэлж байх шиг байнам.


НУУЦЛАГДСАН НУУР

	Үзэсгэлэнт том нуурыг «Городно» гэдэг. «Городно» олон арал, хойг тохойтой. «Алганы булан», «Уртын хошуу», «Гатлагын булан», «Нохойн хошуу» гээд л хэчнээн олон хошуутай гэнэ. Энэ нуур тун сонин.

	Нам гүм толийн байхад бүх юм толинд тусах шиг илт харагдана. Заримдаа давлагаалан цалгилна.

	Нуурын элст ногоон эрэгт өндөр өндөр хус ургана. 

	Нуурын гоо үзэмж нь ер бусын нууц адал явдал билээ. Түүний хошуу гэв гэнэт уснаас хөөрч холдох тусам томордог. Харин хошууны цаанаас арал гарч хоорондоо нийлсээр хойг болно. Тэгээд далайн аварга том хав загасны нуруу шиг урьд өмнө харагдаагүй шинэ арал болдог юм.

	Элсэн хөвөө ч урган гарна. Цагаан элсэн хөвөө арван алхам хэртэй өргөн байснаа хорь гуч, дөч болно. Усанд орогчид гайхширан баярлах зуур тэр нь арав дахин өргөжиж зуун алхам болно.

	Харин булан тохой тэр зуур алга болдог. Тэнд ус давлагаалж байснаа гэнэт хуурай болно. Цурхай, алгана сэлж явсан бол шувуу нисэж эрвээхэй эргэлдэнэ.

	Гүүр, зогсоол ч алга болно. Усны дэргэд байсан савыг дүүргэе гэвэл хол явахад хүрнэ. Нуурын ус цоорхой торхноос гоожсон юм шиг есөн километр холдоход зуун метр газарт шалбааг үлдэнэ.

	Нуурын ёроол хатахад түүгээр явбал тайрдас дэвссэн гудам шиг дуугарна. Харин зун болоход нуурын ёроол ногоорч нуга болно. Энд адуу малаа бэлчээж болох билээ. Хадланчид өвс хадаж овьёос тарина. Ингэж нуур нуга болон зам, зөрөг гарч өвс ачсан хөсөг цувна.

	Энэ бүхнийг санагалзах төдийд овьёост талын тоост замаар загасчны завь хөвөхөд... нуур бодогдоно. Нуураас үлдсэн шалбааг улам бүр тэлжээ. Энэ нутгийнхан түүнийг «Аламын шалбааг» гэдэг. Шалбаагт олон горхи гэнэт цутгахад нуга живэн усны дор хамба шарилж, хонхон цэцэг харагдах нь сонин. Алаг эрвээхэй эргэлдэх бус мөнгөн загас хөвнө. Тариан талбай усанд живэхэд тэр нутгийнхан сандран бухалдсан өвсөө ачна. Зам, зөрөг, овоохой, нуруулдсан өвс живлээ. Харин дов толгод арал болж хойг булан тохой тодорно. Нөгөө олон хошуу жижгэрэн нуурын хөвөө багасахад цэнхэр давлагаа хаялж живсэн зам зөрөг, талбайн дээгүүр завь хөвнө.

	Он удаан жилийн усан сан задарч оволзож байгаа нь энэ билээ. Нуурын ус байшингийн босгонд тулж халуун усанд ордог байшин усанд автагдлаа. Хэрвээ очих болбол мод, төмпөн, шүүрээ ачаад л завиар явах аж.

	Ийм явдал эрт урьд байсан билээ. Усаа даган загас газар доорх нүх сүвээр явдаг гэлцдэг. Тэр нүхийг нутгийн улс судлагчдын адил «их сав» гэдэг.

	Харин «Городно» нуурын энэ нүхийг нэг ч хүн үзээгүй. Усан доогуурх юмыг шинжлэгчид ч хаашаа явж хаагуур гардгийг мэдэхгүй. Хэзээ нэгэн цагт нэг, хоёр, гурван жилээр ч юм уу энэ их ус загастайгаа хаашаа явчих юм бол.

	Усны дээгүүр манан татаж арал, эргийн бараа харагдахгүй болов. Манан дунд гуншаа цахлай хашхиралдана. Битүү манан буданд бүх юм нууцлагдан нам гүм боллоо...


ХУН ШУВУУ

	Хүн хараад хун шувуу сандран толгойгоо хөдөлгөдөг. Цагаан алтаар цутгасан юм шиг нарийхан хүзүүтэй далайн хөөс шиг цагаан хун огторгуйн уудамд хүзүүгээ сунган жигүүрээ зөөлөн дэвдэг болой.

	Тэнгэрийн уудам, усны зах, мөсний дэргэдээс хун шувуу дуугарахад нугасны дэвэлт, галууны гангар гунгар дуу, зааргат шувууны уянгат ганганаа замхардаг.

	Хэдэн хун хошуугаараа юм тоншин байснаа хүзүүгээ сунгаж дуугаралдан цагаан жигүүрээрээ усны бургилах хөөсийг цацлан дэвнэ. Тэдний цэцгийн иш шиг туяхан хүзүү, цагаан бие нь усан дээр тавьсан цагаан сарнайн домбо шиг харагдана. Ингэж л хун шувуу бүжиглэн ая дуугаа өргөж хаврыг угтдаг юм.

	Ийм нутаг алс холын тундр, хойд мөсөн далайн эрэгт байдаг болов уу? Тэнд байхгүй ээ. Харин Ленинград хотын трамвайн эцсийн буудалд үүнийг харж болно.

	Тэнд финийн булангийн эрэгт тулсан намаг байдаг. Энд эрт дээр үеэс хун, нугасны сүрэг буудаллах болсон юм. Үргэлж л энд тэд буудаллана. Хойшид ч ийм л байгаасай гэж бодогдоно. Ингэж трамвайн эцсийн буудалд хун шувуутай тааралдах газар өөр хаа ч байхгүй ээ. Дэлхий дээр хун шувуу нэлээд ховорхон болжээ. Учир нь зөвхөн үүнд байгаа юм биш. Цагаан хунт намгийг инээдмийн газар, тоглоомын өрөөгөөр орлуулж болохгүй нь илт. Ус давлагаалж салхи сэвэлзсэн энэ газар хэдэн цагаар сууж болно. Тэгвэл замгийн нигшмэл үнэр гарч зөөлөн салхи сэвэлзэн сэрүү татаж мөсөн дээрх цагаан шувууны үлгэр, бараантан харагдах эрэг, гунигт үнэн явдал нүдний өмнө тодорно.

	Хүзүүгээ бөхийлгөсөн үлгэрийн шувуудын аажим цуваа цэнхэр мөсний захыг даган хөвнө. Тэр нь цагаан үүлсийн сиймхийг хүртэл үргэлжилнэ. Усны мандал, тэнгэрийн уудамд алсаас сонсогдох хонх лугаа хунгийн дуу гарна.

	Хун шувуу мөсөн дээр зогсож, зарим нь хэвтэнэ. Зарим нь усанд шумбан хүзүүгээ сунгаж өргөн хар савраа пал пал дуугарган салхины урсгалыг сөрөн нисэж усны мандалд хөвнө. Тэдний жигүүр нугастай юм шиг чахрах агаад нисэн явснаа жигүүрээ өргөөд цагаан цээжээрээ ус өрөмдөн давлагаан дээр лүгхийн суучихна. Тэгээд суниан сэгсчиж өдөө засан өөрийгөө харна.

	Яагаад удаан сууж хун шувууг хардаг юм бол? Яаран сандран холхисон яншаа нугас харсны хэрэггүй юм бол уу? Тайван гоёмсог хун шувууг балчраас эхлээд өвгөд хүртэл «Хараач хун нисэж явна» гэж тэнгэр өөд харан хойноос нь харуулдсаар үддэг болой.


ШИРГЭХ НУУР

	Зөөлөн гудас дэвссэн лугаа хөлийн дор хөвд намбалзана. Харин түүний дор ус долгилно. Тахиралдсан зулзаган нарс ганхаж тэрэлжит сондуул сонин хөдөлнө.

	Энд нуур байсан нь илт аж. Энэ нуур одоо хөвдөөр бүрхэгдсэн бөгөөд харин цоорхойгоор ус харагдана. Хөлийн дор хөвд намбалзах аваас живж болох тул цоорхойд хүрэхийн аргагүй байлаа...

	Би хөл гар сунган тэлж мөлхсөөр нэг цоорхойд хүрэв. Нүүрэндээ баг өмсөж харзны хав загас шиг жижиг гуурсаар цэвэр агаар амьсгалан толгойгоо оруулмагц өдөр гэнэт шөнө боллоо. Намайг усны ёроолд хүрэхэд тод цоорхой улам бүдгэрлээ. Усны ёроол хүйтэн бөгөөд кисель шиг наалданги байлаа. Би бүсэлхийгээ хүртэл шигдэхэд хөлийн дор бас л шингэн шавар байв.

	Харин дээд талын сэвсгэр хөвдийн цоорхой цэнхэр таазтай адил болой. Цоорхой болгоноор туссан гэрэл цэнхэр багана болж сэвсгэр хар дээвэр бүтээнэ...

	Энд удаан амьсгалж чадахгүй тул би нэг цоорхойгоор толгойгоо дөнгөж гаргаваас мэлхий тал тал тийшээ бутран дэвхэрч байв.

	Хөвдийн цоорхойгоор цухуйвч харанхуй гүнд хөл унжих тул айдас хүрч гэрэл, наранд хурдан гарахыг бодлоо. Гэвч хөлийн доорх цэнхэр баганат харанхуй ертөнц... дур хүслийг татна. Би гүнзгий амьсгаа аваад доош ороход харанхуй болж сонин багана цэнхэртэнэ. Хөвдөн таазнаас унжсан бөөн навсгар юм чирэгдлээ. Би өөр нэг гэрлэн багана руу сэлэв.

	Түүний эргэн тойрон цасны лавс шиг гялгар загас эрвэлзэнэ. Тэнд очоод гараа гэрэлд хүргэмээр санагдав. Хэрвээ түүнийг цохих юм бол дуу гармаар байв...

	Харин гэрлийн цацраг руу гар явуулмагц цэнхэр болж бие агзайв. Жижигхэн загас шумуул лугаа дайран зөөлөн хүйтэн хошуугаараа хазна. Миний гар хөл бүх биеийг ирвэгэнүүлэх нь өлсөөд л хазаж байгаа нь надад илт болой...

	Энэ нуур ширгэж байгаа аж. Хөвдөөр хучигдаагүй, нарны гэрэл тусаж цэлмэг тэнгэр толилон байхад замаг ногоон, загас цатгалан хөхиүн байсан буй заа.

	Одоо нарны өчүүхэн цацраг хөвд нэвтлэн тусна. Тэр бүдэг гэрэлд зооринд ургасан төмсний соёотой адил нуурын ёроолын үлбэгэр замаг хөдөлнө. Ширгэж байгаа нуурт загас яахин амьдрах билээ.

	Намайг сэлэхэд жижигхэн загас араас даган хүйтэн хошуугаараа ховдоглон хазна.

	Хүлэрт нуурын ёроол давхар байдаг. Дээд давхрын цоорхойгоор доош орж болдог билээ. Би ёроолыг нь харахаар харанхуй болгоныг очиж үзэвч цоорхой олсонгүй. Тэгээд дээшээ гарах болов.

	Миний улаан нүүрэнд хоёр загас ирж алтан дөлгөөн нүдээрээ ширтэнэ. Тэд зузаан уруулаа хөдөлгөх нь юм зажилж байгаа юм уу, эсвэл тэр орчныг сайн мэдэх аваас давхар ёроолын талаар шивнэн тусламж гуйж байна гэлтэй.

	Харанхуй орчныг тулагч багана - гэрлийн цацраг бол нуурын амьдрал ганц тулгуур болой. Энэ бүхнийг харж байгаа сүүлчийн хүн би байж ч магадгүй.

	Хөвдөн дээврийн цоорхой бөглөрвөл бүх юм дуусах болно. Харин тохиолдлоор яваа аянчны хөлийн дор таарах хөвдийн бамбалзуур, зулзаган хусны налалт, хөвдөн сондуулын намбалзал энд нуур байсныг өгүүлэх болно.

	 


ГУРГАЛДАЙН АРАЛ

	Говийн дундуур урссан нуураар сэлэн явахад шөнө болж дуу шуугиан намдав. Гэвч анир чимээ тасраагүй билээ. Байгалийн анир чимээ тасардаггүй бөгөөд нэг бол ой шуугин ус цалгилж эргээ цохилоо.

	Тэнгэрийн уудам хязгааргүй бөгөөд оддыг тоолж баршгүй ээ. Тэнгэрийн хаяанд од харваж бөхнө.

	Гэтэл алсын алсад гургалдайн дуу сонсогдов. Энэ дуу байгалийн авиа чимээнээс өөр боловч эргэлзэн байтал өмнөх голын аралд гургалдай жиргэлээ.

	Тэр арал харанхуйд харагдахгүй ч гургалдайн жиргээ тэнд олон байгааг гэрчилнэ. Гургалдайн найраг эгшиг шууд намайг татав. Гэвч энэ найрал эгшиг нь Гургалдай болгон гоцолж байгаа болохоор шилдэг дуучдын тэмцээнтэй адил болой. Тэмцээнд дуучин болгон өөрийн хоолойгоор дуулахаас бус аялдан дагадаггүй тул энд тэр бүхэн нийлсээр найрал дуу болон цангинаж байлаа. Исгэрэн чичирхийлж түрэгдэн нижигнэсэн яруу ая дуу сонсогдовч голын арал харагдахгүй байв.

	Түнэр харанхуйд арал ойртох тутам туналзсан урсгал салаалахад гэрэл нь унтарсан аварга хөлөг онгоц шиг тэр арал маш хурдан өнгөрч гургалдайн жиргээнд чих дөжирнө. Голын арал ард хоцровч гургалдай жиргэсээр л байлаа. Гургалдайн жиргээ улам улам холдоход энэ тэмцээний аварга нэг гургалдайн дуу гоц сонсогдоно. Хамгийн түрүүнд сонсогдсон тэр жиргээ хамгийн сүүлд замхарлаа.

	Харин хөлс даасан нүүр өөд хүйтэн салхи үлээхийг мэдрэн түүнд дасмагц ахиад л өөр нэг арлын гургалдайн жиргээ алсад сонсогдоно. Ахиад л микрофон, хүлээн авагч, эгшигт хайрцгийн уянгат аялгуу сонсогдохын адил гургалдайн найрал эгшиг цангинаж гэрлээ унтраасан шөнийн хөлөг онгоц шиг өөр нэг арал өнгөрнө.

	Шөнийн голын урсгал түргэн аваас нэг арал өнгөрмөгц нөгөө нь ойртон цуварна. Хэн нэг нь илүү гарах гэж өрсөлдөж байна уу гэмээр жиргэлдэнэ. Тэр арлуудын нэг нь сайн дуучин болбол нөгөө нь бас муу байх болно. Үүнийг гургалдайн жиргээ л тодруулах буй зээ. Надад бүгд адилхан хэзээ ч мартамгүй уянгалаг санагдана.

	Хойч үед ч гэсэн үүнийг юу ч орлож чадахгүй нь мэдээж. Хөлөг онгоцны радио хүлээн авагч, микрофоны уянгалаг эгшиг ч яахин гургалдайн жиргээнд хүрэх билээ.

	 


МӨНГӨЛӨГ ОЙ

	Бид хойд нутгийн хүн учраас ногоон ойдоо дассан юм. Тэнд хар ногоон шилмүүст, цайвар ногоон навчит ой бий. Харин өмнө зүгийн ой ягаавтар мөнгөлөг өнгөтэй.

	Саглагар буурал модод цантсан юм шиг санагдаж түүний доорх ягаавтар бут овоолсон сэвсгэр ноолууртай адил сэвсэлзнэ. Мөнгөлөг ойн цоорхой тун сонин. Доод тал нь ягааран дээгүүрээ бууралтаж цэлмэг тэнгэр хөхөрнө.

	Энэ ойн буурал модыг мөнгөлөг мод гэдэг. Энэ мод манай нутгийн өтгөн мөчирт, урт нарийхан мөнгөлөг навчит унжгар удтай төстэй. Энэ модны мөчрийн шаравтар цэцэг өчүүхэн аваас нүдэнд бараг үзэгддэггүй. Харин алсаас анхилах үнэрийг нь ямар ч хүн анддаггүй ээ. Мөнгөлөг ойг санамагц тэр үнэр анхилна. Энэ ойн сухайн бут ягаан өнгөтэй. Түүнийг ягаан өнгөт хожуул, булцруутай зүйрлэж болно. Зөгий дүнгэнэн халсан мөчир дээр нь жимс болгодог.

	Гайхмаар энэ ойг усанд автагдсан ой гэдэг. Нууц нь үүнд л байдаг бөгөөд энд царс, шилмүүст мод, тайга, төгөл байхгүй ээ. Энэ ой өмнө зүгийн алаг эрвээхэй, эрээн шувуу, өнгийн цэцгийн гоо үзэмжийг шингээсэн юм. Өглөөний нарнаар сүүдэрт ширэнгээс гургуул гарахад түүний өд солонготон гялалзана. Энэ шувууг нисэхэд гал гарах шиг болдог.

	Харин хатсан мөчир дээр уулын бялзуухай суух дуртай. Энэ шувуу тун содон. Түүний цээж цэнхэр, хүзүү шар, нуруу нь алтан шар өнгөтэй. Сухайн бутны дээгүүр түүний нисэн өнгөрөхийг харвал нүд эрээлжилдэг.

	Цэнхэр өнгөт сүсэгт шувуу час час дуугарахад шар хөмрөг тэнгэр өөд гэдийн жиргэнэ. Асар том алаг эрвээхэйтэй төстэй өвөөлжгөн эрвэн дэрвэн нисдэг. Эндхийн болжмор тод эрээн өнгөтэй бөгөөд маш чанга дуугардаг.

	Орой болоход энэ ойн амьтад хэдийн тайван байх авч бас соргог болой. Үнэг, зэрлэг муур цочоовол гургуул далавчаа дэвэн дуугарна.

	Ан амьтны архираа гарах авч амьтад айдаггүй. Бор гөрөөс дуугаран нишгэн хөдөлгөн гахай харайна. Сэргэлэн гургалдай цовоолог жиргэнэ. Шөнө болоход шаргал сар ойн тахиралдан мурийсан модны цаагуур аялж эхүүн үнэр ханхалдаг. Энэ ойн эхүүн үнэрийг яахин мартах билээ.

	 


БАРТОГОЙ

	Огт үзээгүй тэгээд хачин нэртэй газар шөнө ирээд орчин тойрныг шохоорхон ажаад өглөө нар мандахад харвал бүх юм өөр байдаг.

	Шөнийн хүрээлэн байсан гүвээ толгод гэгээ ороход дов сондуул, алс холын уулын сэрвэн нь ойрхон байгаа ой байдаг юм. Нэг л газар хэвтсэн мэт авч сэрэхэд өөр газар байдаг.

	Урьд нь байгаагүй газар хэвтэж унтахад тун амаргүй. Дуу чимээ дэмий чагнах бус түүнийг сайтар сонсож чагнах нь чухал болой. Өглөө болоход шөнийн айдас арилж тэр газрын юм бүхэн илт харагддаг.

	Чингэхэд би нэг өглөө «Чилик» хэмээх уулын голын «Бартогой» гэдэг газрыг анх үзлээ. Энэ газар өндөр авсан бүргэдэд бол гандуу хөхөвтөр уулсын завсар төөрсөн хурга гэмээр авч надад уулсын оройгоос цэнхэр судалтай ногоон даавууны өөдөс адил харагдана. Тэгээд сум шиг хурдан эсвэл оч шиг үсрээд тэр газар очмоор надад санагдавч халсан чулуу нүүр өөд цоргиж явахад бэрх агаад нар жаргахаас өмнө очиж чадсангүй. Харанхуй болоход халуун эргээс сэрүүцэх усанд орох адил би модны мөчрийн доогуур алхах болов. Хөлийн дор нойтон газар гишгэгдэж хөрзгөр уруул дэвтэж сэвэлзэх салхинд цээжин бие жиндэж халууцсан хүзүүнд хүйтэн навчис хүрэх нь аятайхан аж. Гандуу уулсын завсрын энэ баян бүрд эл хуль чулууны дундах амьдралын цогцос нь болой.

	Одод жирвэлзэхэд ойн уужим цоорхойд гарснаа мэдлээ. Хаашаа явах чигээ алдваас дайралдсан том чулуун дээр тухтай сууж өглөө болгохоос өөр аргагүй болов. Харанхуйд нүд дасаагүй аваас сунгасан гарын цаанах ертөнцийг яахин мэдэх вэ. Ойн мананд од харагдахгүй боллоо.

	Юм эс харагдах аваас чимээ чагнав. Урьд нь яваагүй газрын үл таних дуу ямар ч хүнийг айлгадаг билээ. Би газарт завилан сууж брезент хүрмээ нөмрөн унтмаар байв. Гэвч уулнаас бууж явахдаа бамбай хоншоорт ойн могойтой дайралдсан болохоор айж байлаа. Энэ могой хортой бөгөөд алдарт хоржигнуур могойн төрөл билээ. Хоржигнуур могой сүүлээ хөдөлгөхийг хэд хараад хонх уячихвал дуугарах юм даа хэмээх бодол төрсөн юм. Могойн сүүл ясан хэлхээ цагаригтай ажээ. Могой уурлан сүүлээ хөдөлгөхөд цагариг хоржигнон дуугарах аваас амьтад зайлдаг аж. Харин бамбай хоншоорт могойд хоржигнуур байхгүй. Тэр харанхуйд юм үзэхгүй, чимээ сонсохгүй ч амьтныг биеийн дулаанаар мэдэрдэг. Санамсаргүй дарах юм уу, түлхэхэд тэр могой хатгана. Тэгээд би газар хэвтэлгүй хадан дээр завилан суулаа. Хүн зүүдэндээ хэчнээн их сонин явдалтай тохиолддог аваас энд түүнээс ч илүү юмтай учирч болох байлаа.

	Би сууж шөнийн чимээг чагналаа. Ер нь ирээгүй энэ ойд танил дуу гарахад аятайхан аж. Бүлтгэр нүдэт ууль дуугарлаа. Түүний дуу тунгалаг аятайхан хэмнэлттэй агаад тэр дуу ойг бүүвэйлнэ.

	Үе үе шор шор чимээ гарч хөнгөн тавхайн аяхан гишгэлт сонсогдох нь туулай харайлгаж байгаа бололтой Гургалдай үнэхээр бахдам жиргэж шөнийн хөхөө донгодно. Хөхөө донгодохдоо «гу-гу» дараагийнх нь цувруулан, гу, гу, гу, гу гэх хэмнэл бүр ч сонин.

	Танил дуу чихэнд аятайхан сонсогдоно. Гэвч чих соргог аваас сэргэмжилнэ. Би үл мэдэгдэх дуу чагналаа. Би сөөг дундуур гартал өмнө талд товор, товор чимээ гарч жигүүрээрээ навчис цохилон шувуу ниснэ. Үе үе тэр амьтны гох-гох гэх дуу хурдан дэвэлтийн тол-тол чимээ гарна.

	Нүсэр алхаа тод сонсогдон зогсов уу? Өнгөрөөд явчхав уу? гэвээс чимээ чагнаж үнэртэн ажих нь илт аж. Ямар амьтныг мэдэх гэвээс алхлан явчихлаа. Тэр алхаа газар чичиргэхэд ганхаж байх шиг санагдана. Тэр чимээ тэгээд л завхрав.

	Шөнө дунд шувуудын жиргээ амьтдын алхаа тасран навчсын сэрчигнээ зогсов. Харин тэртээ алсад голын шуугиа сонсогдоно.

	Хөхөө, алтан гургалдай болон сөөнгө дуугарагч амьтад мөн болгоомжилсон нүсэр алхаатай тэр амьтан ч нойрсжээ.

	Тахиа шиг цомцойн суух бус унтмаар санагдлаа. Тэнгэр цэлмэж од харагдахад баярлан, мэддэг алтан гадас, долоон бурхан дээр хараагаа тогтоовч үүрийн цолмоныг олж чадсангүй.

	Үүр цайхыг хүлцэн байтал гэнэт даарлаа. Суусан чулуу ч нойтон болов. Усанд орж байгаа юм шиг гараараа газар тэмтрэв. Хүрэм ч норсон байлаа. Өглөөний салхи үлээхэд хацар нойтон оргиж маш их даарлаа.

	Шувууд жиргэлээ. Тэднийг сэрүүлэг нэг зэрэг цөмийг нь сэрээсэн юм шиг хоолойгоо засан жиргэнэ. Жиргээгүй нь сандран дуугарна. Алтан гургалдай, хөхөө алгар жиргэнэ. Энэ бол шувуудын бачимдал болой. Тэд нар гартал жиргэхээр сандран байгаа нь энэ аж. Би нойроо сэргээн бээрсэн гар хөлөө хөдөлгөн алгаараа хацраа иллээ. Хүрэм хайрваас сугандаа гараа хийн захаа босголоо.

	Эргэн тойрны юм аажим тодорно. Эхлээд тэнгэрийн хаяа тэмдгэрэхэд бут, мод, ойн цоорхой сүүдийн тодорсоор уулын хяр харагдана. Ахиад л нөгөө гуншаа орилоон, жигүүрийн дэвэлтийн сонин дуу сонсогдоно. Тахиа өглөө эрт хашаан дээр гарч далавчаа хөдөлгөн дуугардаг нь гэнэт санагдана.

	Харин нөгөө нүсэр алхаа сонсогдоогүйд баярлан суув. Хөнгөн товор товор алхаа үнэхээр туулайн алхаа байжээ. Туулайн бөгс ондолзон хүзүү нь гэдэлзэн өнгөрлөө. Юмны өнгө зүс сайн ялгарахгүй, бүх юмс бүдэг саарал, муу гарсан зураг шиг болой. Харин мод ургамал ногоон өнгөтэй, уулс улаавтар харагдана.

	Нөгөө гуншаа орилоон тас няс гэсэн дэвэлт улам ойртлоо. Тэр дууг бүр сайн ялгаж болох бөгөөд зарим нь сөөнгө, гуншаа байв. Үзэж хараагүй шувууд баргар ойгоос цоорхойн гэгээ рүү сандран ниснэ. Нар тусаагүй ч эргэн тойрны юмс бүр тод боллоо. Идэш хоол нь харагдах болсон аваас шувуудын жиргээ намжив.

	 

	[image: Image]

	 

	Дууг нь таниагүй анхны сөөнгө орилоо шувуу ойн цоорхойд гарч ирсэн нь гургуул байв. Шувууны хаан гургуулд гоо үзэмж, сөөнгө дууг шан болгон өгсөн гэдэг. Гоо үзэмж, сайхан хоолойг нэг шувуунд өгөх нь шударга бус явдал билээ. Иймээс алтан гургалдай сайхан хоолой, бүүдгэр өнгөтэй, гургалдай гоо үзэмж, сөөнгө дуутай болсон аж. Яагаад тэр гургуул азарган тахиа шиг санагдсан бэ? гэвэл тэр азарган тахиа шиг хожуул дээр гараад хүзүүгээ сунган гох-гох гэж өөр дуугарах боловч сүртэй нь аргагүй үсрэн буусан юм.

	Тэр цоорхойд анхны алагтуу ориллоо. Цэнхэр толгойт цагаан хөх бух мөчрөөс дүүжлэгдэн, шаргал өнгөт алтан халбага шувуу чадлаараа хашхирна. Бүх амьтан сэрлээ.

	Нар мандахад бүх юм тод болов. Шүүдэр гялтганан холтосны даливс болгон тодорч бут сүүдэртэнэ. Харин гургуул үлгэрийн гал шувуу болон цээжиндээ цэвэр улаан зэсэн хуяг өмсөж, хувцасны зах нь цасан цагаан өнгөөр гялалзаж, ногоон хилэн малгай өмсөн улаан ээмэг зүүсэн агаад далавч, хажуу тал нь даравч шиг харагдана. Харин гялалзагч нүд нь түүний алхаа ихэмсэг харцыг илтгэх авч нэг л эгдүүтэй. Энэ шувуу үнэхээр жавхаатай агаад сөөтлөө хашхирч цочихдоо далавчаа дэвнэ. Ойн цоорхойд нарны гэрэл туссан болохоор гургуулын идээшлэх цаг болсон аж.

	Гургуулын сүрэг ногоон зүлгэн дээр байлаа. Энэ шувуу хошуугаараа өдөө засдаг. Наранд өдөө хатаахдаа савраа сунган хажуугаараа хэвтэж далавчаа дэлгэнэ. Зарим нь залхуутай алхлан ганц ганцаар үр тоншин түүнэ.

	 

	[image: зурах, зураг, хөхтөн амьтан-г агуулсан зураг

AI-generated content may be incorrect.]

	 

	Шүүдрийн дусалд норсон туулай ойгоос гарч ирлээ. Үс нь наалдаж бөөгнөрсөн нь өрөвдөлтэй харагдана. Тэд ээвэр газар тэрийн хажуугаараа, гэдсээрээ хэвтэнэ. Нэг нь хөлөөрөө чихээ маажин байхад нөгөө нь нуруугаа хотойлгон эвшээж суниана.

	Харин наранд дулаацан үсээ хатмагц тонгочно. Тэд зүүрмэглэж байгаа гургуулын дэргэд очин түүний дээгүүр харайна. Гургуул айж зайлан далавчаа дэвэн муухай орилно. Харин туулай тэднийг харж байснаа ахиад л харайчих юм сан гэлтэй чихээ хөдөлгөнө.

	Тэдний аль нь ч намайг хараагүй бололтой. Эсвэл аль хэдийн харчхаад хожуул юм уу, чулуу гэж сана аа биз. 

	«Чулуу» нь тэр бүхнийг хараад байлаа.

	Ахиад тохиолдохгүй энэ өглөө миний санаанаас яахин гарах билээ. Манай өвөг дээдэс л айдаггүй ан амьтан шувуудыг ямагт хардаг байсан буй за. Хойч үе маань тайван байгаа эднийг харах ч бол уу даа.

	Тэнд шаазгай ирээд гургуул, туулайн дундуур уйтгарлан явснаа ойр буй нэг туулайн чихэнд урт сүүлээ хөдөлгөн нэг юм хэлчхээд нисэв.

	Ойн цоорхойн дээгүүр униар татахад бүх юм өөр болж уулын хянган холдон мод бүдгэрнэ. Нар шарлаа. Гургуул, туулай зүүрмэглэв. Наранд дулаацан шөнийн даардас гарч, үүрээр болж байсан гайхам бүх явдал, энэ газрын шинэ сонин бүхэнд дасаж би зүүрмэглэв. Сэтгэл тайвширч санаа амарлаа.

	Намайг зүүрмэглээд сэртэл хажууд буга зогсож байв. Тэд хажуугаар явахдаа намайг харан гөлөрнө. Түүний нүд том бөгөөд тас хар, уруул нь булцгар бэдрээтэй агаад хамраа сортолзуулахад нь салхи сэнгэнэж байлаа.

	Би амьсгалаа хураан нүдээ цавчилгүй яг л чулуун хүн шиг болов. Буга ч бас миний адил болж гөлөрсөөр нүдэнд нь нулимс гүйлгэнэн чих нь соотойж үслэг гялгар арьс нь атираатаж шандаст хөлийн булчин нь зангирна.

	Миний өмнө байгаа өмнө зүгийн голын услаг ойн эзэн энэ ховор амьтныг ахиад яг ингэж харж чадахгүй ч байж болох билээ. Олон байх үедээ энэ амьтан ойн чимэг байсан биз. Одоо ховордсон аваас барс ирвэс шиг олж харахад бэрх юм. Харин миний аз дайрч харж байгаа нь энэ болой. Арынх нь урдах бугынхаа хөлийг хошуугаараа түлхэх нь энд сонирхох юм алга, зогсоод яах вэ, яв гэсэн бололтой. Тэр буга гэдийн надаас харцаа буруулан зэгсний дээгүүр харайлгалаа. Салхины урсгалаар хүний үнэр авч сандран алтан шаргал дэрсний дээгүүр нисэх лугаа дүүлэн хар хурдаараа давхихад туурайн аясаар газар доргино. 

	Шөнийн сонссон туурайн чимээ энэ билээ. Гургалдай, туулайн аль нь ч бугыг анзаарсангүй.

	Буга намайг мэдээд явчихлаа. Дөнгөж хөдлөх юм бол ойн цоорхойн амгалан тайвныг эвдэх болохоор яах бил ээ? Тэдний хувьд би аймшигтай биш боловч айх эмээх аюул түгшүүрийг би төрүүлэх болой. Гэвч би гэм хоргүй билээ...

	Би хөдөлбөл гургуул дүүлэн нисэж, туулай нүдээ бүлтийлгэн дэгдэн тоос татуулан одно. Ойн цоорхойд байгалийн хаан ганцхан би л хоцрох болно. Босох уу? Эсвэл болих уу...

ЧУЛУУН ЯНГИРЫН ХАВЦАЛ

	Бид ус дагасаар хавцалд ирлээ. Эл хуль газрын улайссан чулуун дундуур урссан энэ ус судасны цохилтыг санагдуулна. Бид сөхрөн байж толгойгоо усанд дүрэн тургиж цацахдаа говийн усны үнэ цэнийг мэдсэн юм.

	Хавцлын гүн рүү явах тутам асга хад өндөр болж дүнсийнэ. Наранд түлэгдэн харласан асга шил лугаа гялалзан харагдах нь нар хэдийн өнгийг нь харлуулавч, салхи элсээр зүлгүүрдэн гөлийлгөсөн аж. Харласан асгад цэлмэг тэнгэр гэрэлтэн хэрээний далавч лугаа хөхрөн харагдана.

	Харин газрын доргилтоос үсэрсэн шавар толборлож цайварлан харагдана. Харласан асгын хоорондын хагшаас хөх ягаан зурвас татан сүүдэртэж халсан чулуу хүнгэнэн дуугарна. Энэ орчинд «чулуун» давжаа хөхөө, ятуу, цоохор хөөндэй, бор шувуу байдаг. «Чулуун давжаа хөхөө» шүлсээрээ шавар зууран үүрээ засдаг. Түүний үүр өөрөөс нь гурван зуу дахин хүнд бөгөөд чулуу шиг маш бөх болно. Тэр үүрээ удаан барьдаг. Үүрийнхээ гадна талыг төөлүүрийн салсаар өнгөлнө. Шавартаа тод өнгийн өд, гялгар цох хольж чимэглэдэг байна.

	Харласан асга дээр чулуун хөөндэй улаавтар шар өнгөөр гялалзан харагдана. Тэдний уянгат дуунд бул хар чулууны онгон зан зөөлөрдөг.

	Бас чулуун ятуу бий. Тосгоныхон түүнийг тахианы үүрэнд хооглогч гэдэг. Сонин ийм шувууд чулуунд амьдарч чулуугаар хооллон, тэнд ангаахайгаа өсгөдөг. Харин чулуун болжмор хотынх шиг л чанга жиргэнэ. Энд хүмүүс амьдардаг байжээ.

	Энд тэндгүй хадны зураг харагдана. Хаа ч гэсэн зургийн үзэсгэлэн. Данхар эвэрт онгон тэхийг л цоолж сийлсэн зураг их байлаа. Угалзарсан том эвэрт аргал угалз марал бугын зураг эрт урьд тэд энд байсныг илтгэнэ.

	Би эртний нэг зурагчны ажлын байрыг үзлээ. Хананы дэргэдэх чулуун дээр тэр суудаг байжээ. Түүний байсан орчин нам гүм. Мянган жилийн өмнөх тэр хүний байр яг энэ янзаар... Нар шарж, ялаа жунгинана. Тэр зураач энэ горхины уснаас алгаараа хутгаж уухад усны дусал сахлаас нь бөнжгөнөж байсан байх.

	Зураачийн нутгийн улс их ан хийсний дараа сүүдэрт хэвтээд нойрмоглон ялаагаа үргээж босохдоо хад сийлж байсан зураачаар наадам тохуу хийхэд тэр сийлсээр л байсан буй заа. Үймүүлж байсан тэд ч түүний сийлбэрийг хараад учрыг нь ойлгож байсан байх. Энэ уулсын эртний улс бол анхны түүхч, уран зураач билээ. Аз жаргалтай тэр зураачийн ажилд юу ч саад болоогүй ажээ.

	Хадны зургийг харвал одоогийн хүүхдүүд хана туурган дээр шохойгоор цэг, цэг таслал зураас дугуйлан хүний дүрс зурдагтай адил болой.

	Энгийн энэ зургаас өвгөд дээдсийнхээ байлдаанд хэрэглэж байсан зэвсэг, тоглодог хөгжим, дэглэдэг бүжиг болон яаж ан гөрөө хийж, ямар амьтныг гэрийн болгон ямрыг нь барихаар хөөж байсан тэр бүхнийг мэдэж болно.

	Ханан дээр танимааргүй сонин амьтны зураг ч байлаа. Инээд хүрмээр нохой сүүлт хонь, ямаан эвэрт тэмээ, бөхтэй ямааны зураг нь айдаг юмаа зурахаас цээрлэж байсны тэмдэг буй заа.

	Би музейн нэг үзмэрээс нөгөө рүү нь явж байгаа лугаа чулуунаас чулуунд, асгаас асгад дамжин тэр бүхнийг үзнэм. Он жил өнгөрөхөд говийн гал шиг наранд ихэнх зураг харлан бүдгэрч, ширүүн салхинд элэгдэн зах нь арилжээ. Олон зуун жилийн өмнө зурсан тэр зураачид атаархавч хүндэтгэн барзгар чулууг иллээ.

	Бөөн чулууны завсар хооронд жижиг майхнаа босгож бид шахалдан унтав. Бидний майхныг салхи агаарын бөмбөлөг лугаа хөөрөгдөж, чулуу хавирга нухна. Горхины ус намуухан хоржигнож бут сөөгт, майхан хавирна. Харин говийн хараацай гансран час час дуугарч амьтан явна гэмээр хайрга өнхөрнө.

	Өглөө асгат хавцлаас хөдлөхөд тал талд янгир биднийг харан зогсож байлаа. Хадан дээр зурмал янгир тодорч, амьд янгир зурмал юм шиг хөдлөхгүй байв.

	 


ОДГҮЙ ТЭНГЭР 

	Нам гүм

	Газар дор л бүр нам гүм байдаг. Ийм байдалд тайван байх бус харин ч их болгоомжилдог. Ямар нэгэн чимээ гарахыг хүлцэн чих тавина...

	Урьд өмнө яваагүй хүнийг бол агуй мангууруулдаг. Тэр хүн айж чимээ чагнадаг.

	Зэрлэг араатнаас айвал түүний гэтэлт эсвэл өшсөн архиралт заавал сонсогдоно. Ганга эргээс айвал чулууны нуралт, ирж байгаа үерийн чимээ гарна.

	Айж бэмбэгэнэн хашхирвал дуу гардаггүй. Ийм учраас айж хашхирсны хэрэггүй.

	Газар дор дуу чимээ чагнаж сурах хэрэгтэй.

	Харанхуй

	Нам гүмд чих тавин дуу чимээ сонсох, харанхуйд юм олж харах гэсний хэрэггүй. Газар дор маш харанхуй аваас гэрэл байлаа ч юм харагдахгүй ээ. Тэнд шар шувуу, муур ч юм үзэхгүй.

	Тэгээд ч өглөө, орой гэж байхгүй. Ганцхан жилд 365 урт шөнө болдог. Газрын доорх шөнө хязгааргүй. Хав харанхуй өнө удаан жилд ээлжгүй...

	Гэвч юу ч үзэгдэхгүй харанхуй, анир чимээгүй нам гүм хүний хүслийг татдаг юм.

	 


НОГООН—ГЭРЭЛ

	Бид төөрлөө. Ойд төөрвөл хөвд, ногоо, мод, хожуул, шоргоолжны бут болон нар хүртэл баримжаа болдог.

	Харин газар дор бол огт тийм биш. Тэнд горхи голд хүргэхгүй байж болно. Зөрөг явсаар мухардана.

	Газрын доор компасын2 ашиг ч бага аа. Чулуун хонгил өрнө, дорно зүг явсан бол өмнө зүгт байгаа гарцыг яахин мэдэх билээ. Бид төөрсөөр мөлхлөө.

	Давчуу чулуун хонгилоор хажуугаараа мөлхөхөд ард яваа нөхрийн амьсгаа давхацна. Хамаг бие эвхэрч байгаа болохоор урагшлах амьсгалахад хүнд болой. Гэвч тэр давчуу амьсгал давхцахыг үл хайхран тайван байлаа. Давчуу чулуун хонгилд яарах явдалгүй билээ.

	Амьсгаа давчдан урагшлахад чийгийн улаан шиг мушгирч мөлхөх аятай аж. Араас яваа нөхөр маань надаас яльгүй хоцорлоо. Харин би цаашаа явж чадахгүй тээглэвэл миний хөлөөс тэр татвал сайн сан билээ...

	Би дэнлүүгээ амандаа зуусан нь амьсгалахад улам саад болж цааш явж чадахгүй болов. Хөлөөрөө татах дохио өгч болох аваас зуусан гэрлээ унагахад унтарлаа. Харин миний өмнө гэгээ харагдав.

	Газрын доорх бүдэг ногоон энэ гэрэл зам заагч од юм.

	Гэрлийн чадал асар их билээ. Амьтай бүхэн гэрэлд тэмүүлж, цэцэг нар даган мишээн, шувуу цамхгийн гэрэл рүү нисэн, эрвээхэй хүртэл цонх, түүдгийн гэрэл барааддаг. Загас ч дэнлүүний гэрлийг дагадаг. Хүн энэ бүхнээс илүү гэрэлд татагддаг юм. Гэрэл амьдралыг тэтгэгч болохоор бид газрын доорх харанхуйгаас гарахыг хүснэ.

	Ахиад л амьсгаадан багтаж ядан урагшилж, аманд орсон элсийг нулиман эвхрэн сунаж мөлхсөөр чулуун хоолойгоос гарч нэг агуйд оров.

	Тэр агуйн гарц харагдахгүй ч тэр аяараа маргад эрдэнийн дусал шиг эргэн тойрон гэрэлтэнэ. Ийм гэрэлтэй хаа ч таараагүй. Нэг удаа уулын нуурын гацуурын дэргэд үүнтэй төстэй гэрлийг харсан юм. Нарны толио нуурын ёроолоор хөвдийн маргад толбыг гэрэлтүүлж байсан билээ.

	Тэр бол хөвд. Агуйн ханыг тэмтрэхэд хөвд байв. Хөвдөн хана цацран гэрэлтэнэ. Өмхөрсөн мод ч бас ингэж гэрэлтдэг.

	Бид гараа сарвайлган харахад ногоон гэрлийн дэвсгэр тас хар харагдана. Харин гараа хөдөлгөлөө. Найзын нүдэнд ногоон оч үзэгдэнэ.

	Хажууд юм шиг боловч дээр байгаа нүхийг олж харав. Нарны гэрэлд нүд гялбана. Хөлийн дэргэд альпийн аглаг нуга нүдэнд эрээлжилнэ. Бидний дор хөх асга, газрын дороос ундран байгаа булаг шиг мод байв. Тэндхийн юм бүхэн газрын дороос мянга дахин үзэсгэлэнтэй харагдана. Нүдээ анимагц үлгэрийн агуйд харсан бүхэн тодорч маргад эрдэнийн шүүдэр бөнжгөнөсөн газрын доорх хөвдийн гэрэл яралзана.

	 


БУЖИГНАСАН СУВД

	Би анх удаа энэ агуйд ирэв. Агуйн ёроолоор урссан ус түүний залууг гэрчилнэ. Залуу агуйд ус урсдаг бөгөөд энэ агуй мянга төдий настай аж.

	Усан дундуур явахад бэрх бөгөөд маш тунгалаг байлаа. Тусгасан гэрэлд норсон мөсөн чихэр гэмээр өнгө бүрийн зэгс хөлийн дор гялалзана. Өнгийн зэгсийг авахаар гараа сунгахад хүйтэн усанд хүрнэ. Тэр усыг хөлөөрөө хөдөлгөтөл чулуун хонгил нижигнэн дуугарлаа.

	Харин усны цалгианаас гадна гал дээр буцалж байгаа асар том тогоотой юмны буцлах дуу сонсогдоно.

	Би болгоомжлон гулгамтгай чулуун таазыг гараараа түшин явсаар газрын доорх голыг гарч одсон нүхний, дэргэд хүрч очив. Тэнд буцлан бургилах дуу гарч байлаа. Гэрлийн цацрагт цацалсан ус солонгорон гялалзах нь газрын доорх голын хүрхрээ байлаа. Энэ хүрхрээ хоёр хүний өндөр хэртэй агаад дор нь өргөн чулуун аяга - тогоо усанд цохигдоно.

	Норсон чулуугаар дамжин хүрхрээн бүр ирмэг дээр буухад хүйтэн урсгал миний ханцуй болон шилэн хүзүү рүү оров. Би азаа туршин очсон болохоор хаялж байгаа ус арай л намайг унагаасангүй.

	Би тэр аяга руу харав. Ийм аяган тогооны тухай олонтоо сонссон боловч ер үзээгүй билээ.

	Тунгалаг усны цалгигдсаны дотор сувд бужигнан гялалзана. Сувдын жижиг нь бичгийн зүүний толгой, дунд хэр нь буурцаг, том нь тагтааны өндөгний хэртэй байлаа. Мөнгөн усны бөөн шиг дүгрэг, зууван, бүдэг саарал, ягаан, цэнхэр, шар өнгөөр гялалзагч сувдыг атга дүүрэн авав. Хэдэн зуун жил энэ аяганд устай шахалдан бужигнасан элс аажимдаа давсанд бүрхэгджээ.

	Хүний амьдралын хэдэн зуун жил ч өнгөрөө буй заа... Хэн ч харж дууг нь сонсоогүй, агшин зуур ч зогсоогүй цацлан хөөсөрч байгаа энэ нуувчинд элс сувд болжээ. Гэвч ямар ч хамгаалалтгүй болохоор халаасандаа хийгээд сүйтгэх амархан. Харин түүнийг аваад гарч амжаагүй явахад л сувд шаварт зэгстэй төстэй бүдэг өнгөт бяцхан бөөн болно. Харанхуйд бургилан оргилогч газрын доорх хүрхрээ бол тэднийг тэтгэгч нь юм аа.

	Усан доорх сувдын тухай олонтоо сонссон боловч газрын доорх сувдыг нүдээрээ харсан юм.

	 


УЯНГАЛАГЧ ДАВС

	Энэ удаа би ганцаар явсангүй. Миний замын нөхөр газрын доорх юм бүхнийг гайхаж билээ. Газар доорх хонгилын хана гэрлийн цацрагт цасан өнгөөр гялалзахыг хараад тэр их гайхан:

	— Би газрын доорх юмыг хар өнгөтэй байх гэж боддог байсан гэв.

	Газрын доорх нам гүмд гайхан айж нам гүм байдлыг эвдэх гэж хөлөөрөө зориуд чанга дэвсэлнэ. Намайг зогсоход тэр бээр ийм чанга амьсгалдгийг мэдээгүй гээд:

	— Чиний зүрхний цохилт сонсогдож байна.

	Зангидсан гараар хаалга цохихтой адил миний зүрх цохилж байв. 

	Тэгээд цааш явтал хөл гишгэн гараараа нударч шивнэн:

	— Аяа ямар нам гүм байна. Нүд анивчих, инээх сонсогдох юм гэлээ.

	Би зогсож гэрлээ унтраан чих тавин сонсоход зөвхөн зүрхний цохилт, амьсгалах мэдэгдэн, харин инээд сонсогдохгүй байв.

	Хонгилын уулзвар дээр тэр мөрнөөс барьж амьсгаадан: 

	— Сонсож байна уу? Дуу гарч байна...

	— Ус дусалж байгаа болов уу?

	— Үгүй ээ, дуу гарч байна.

	— Сарьсан багваахай дээвэр цохилж байгаа юм бол уу?

	— Үгүй ээ, дуу гарч байна гэв.

	Тэгээд би чагнатал бидний өмнө бүдэг дуу гарахыг сонслоо. Бид хурдан алхлах тутам тэр дуу ойртоно. Цагаан хүйтэн ханыг гараараа түшин явахад хөгжмийн эгшиг баярын цоглог дуу сонсогдлоо. Тэр дуу нэг холдон нам болсноо тодрон дуугарна. Бид амьсгаагаа хураан тэр дууг сонслоо.

	Гэнэт нам гүм болж барьж явсан гэрэлд нэг том агуй тусав. Би гэрлээ хөдөлгөн хананд нь тусгах гэсэн боловч чадсангүй. Бидний эргэн тойрон үзэгдэхгүй тааз тулсан цэнхэр багана байлаа. Би гэрлээ дээш нь тусгахад унжсан урт богино, зузаан нимгэн, шулуун тахир мөс гэрлийн цацрагт хөдөлж байх шиг санагдана. Гэнэт тэр мөсний дунд сонин бүрээ дуугарлаа. Тэр дуу улам бүр чангарч агуйд түгэхэд цэнхэр багана чичирч цагаан мөс унана.

	— Үс хийсэн босох нь надад сонсогдож байна хэмээн найз хашхирна.

	Бид хоёрын үс айснаас бус хүчтэй салхи газрын доорх нүхээр үлээснээс хийссэн болой. Тэр салхи унжсан мөсний дундуур исгэрэн уянгална.

	Би гараа атгаж урт мөсний үзүүрийг цохиход хагаран чулуун дээр унав. Тэр мөс бүрээ адил хөндий байлаа. Энэ бүрээ металл бус давс ажээ. Энэ агуйн хана, шал, тааз нь хоолны цэвэр давс бөгөөд цагаан, цэнхэр, ягаан өнгөөр солонгорно.

	Давст агуйн хөгжилт ая эгшиглэхэд гараа зангидан хаалга цохилох лугаа бидний зүрх баярлан цохилно.

	Бид мөсний хэлтэрхийг долооход цэвэр давс амтагдлаа.

	 


ГАЗАР ДООРХ ЦЭЦЭГ

	Би өнцөг булант давчуу нүхээр том агуйд оров. Хүйтэнд хайрагдан мэдээ алдсан нуруугаа тэнийлгэхэд зовуурьтай аваас мөсөн шон дээр сууж гэрэл асаалаа.

	Харанхуй хонгил цэлийн сонин цагаан цэцэг өндийнө. Аалзны шүлснээс нимгэн хяруу татжээ. Гишгэж шүргэх битгий хэл дэргэд нь чанга яримааргүй энхрийлэм цэцэг байлаа. Газрын доорх юм болгон чулуурхаг, болхи бүдүүлэг, махир тахир, өнцөг булангүй биш болой. Нүх болгон нялцгар шавартай, нарийхан давчуу биш.

	Би юу ч харагдахгүй шавар байгаа гэхээс айж байсан билээ. Амьд цэцгээс өөр булбарай зүйл байхгүй хэмээн ярилцдаг. Цэцэг борооны дусалд дэлбээгээ хумхиж хүйтэн салхинд өнгөө алддаг. Сийрсэн модонд гар хүрвэл гунддаг гэдэг.

	Гэвч амьд цэцгээс булбарай мөсөн цэцгийг харлаа. Энэ бол хүйтэн харанхуй агуйд ургадаг цэцэг юм. Түүнийг тастах гэвэл мөнгөлөг тоос болон манарна. Иймээс гар хүрч яахин болох билээ.

	Сайн харах гээд тонгойвол бүлээн амьсгалаар хайлна. Гарын илчинд гундана. Энэ цэцгийн ойролцоо суувал халуун нар шиг биеийн дулаанд бүгд налж хайлна.

	Мөнх харанхуйн энэ цэцэг нүдэнд харагдах, гарт баригдах гэж ургаагүй. Харин газрын доорх ер бусын зохицлоор мөсөн цэцэг байгаа болно. Далайн бүр гүнд нууцлагдан буй хурц тод өнгөт будаг шиг энэ цэцэг тун сонин. Хэн ч түүнийг харж чадахгүй аваас хэнд хэрэгтэй, хэнийг баясгах гэж байгаа юм бол.

	Амьд цэцгийн хурц тод өнгө эрвээхэй, зөгийг өөртөө татаж, тэд тоос хүртээдэг. м бүхэн нь харанхуйд байгаа далайн гүний хийгээд өт хорхой төдийхөн байдаг агуйн гоо үзэмж хэнд хэрэгтэй юм бол?

	Цагаан цэцгийг амьсгаагаараа хөнөөх, гараа хүргэхийг эс хүсвээс тэнд байхын хэрэггүй билээ. Тэндээс түргэн явмаар байв.

	Гэвч би боссонгүй. Үнэхээр сэтгэл татагдсан болохоор хөдөлгөөнгүй болсон мэт байв. Халууцах аваас хажуугийн талст цэцгэн дээр гялалзагч шүүдэр шиг усны дусал бөнжгөнөнө.

	Би тайван байх нь чухал бөгөөд халуун төөнөвөл бүх цэцэг сүйднэ. Би мөсөн шонд наалдсан юм шиг санагдана. Хөлдсөн брезент өмдөө ховх татан босож ахиад л давчуу нүхээр явав.

	Газрын доорх булбарай мөсөн цэцгээс улам бүр холдов. Хэнд ч харагдахгүй мөсөн цэцэг урган цэцэглэг. 


ХОНХТ ХАВЦАЛ

	Энэ хавцлыг «Занге-зор» гэж сураглавал мэдэж болох билээ. Зэргэлдээх хавцлын янгирыг анчид аль эрт намнан дуусгасан атал янгир энд яагаад одоо болтол байгааг мэдэх болно. Өчүүхэн энэ нууцыг олоход цаг их орох боловч урьдчилан асууж сураглаагүй юм.

	«Занге-Зор» хэмээх энэ хавцал уулын хажууд байдаг. Хавцал өндөр бөгөөд гацаанаас эхэлж голын захад тулдаг. Давчуу хавцал эгц цавчим хадтай. Түүний ёроолоор горхи тахиралдан урсана.

	Хад асгыг нар улайтал шардаг аваас тэнд халуун бүгчим авч нам гүм бөгөөд шувуу нисэхэд салхи хөдлөх шиг санагдана. Шолхгор хоншоорт бор гүрвэлийн хайрст бүдүүн гэдсэнд торсон чулуу уулын нуранги шиг сонсогдоно.

	Энэ хавцалд янгирын мөр их байдаг. Горхины захын нойтон элсэнд турууны мөр, өргөст бутанд ноолуур нь байдаг. Турууны мөр нь том бөгөөд бутанд наалдсан ноолуур буурал аваас яагаад ч юм хөгшин тэх тэнд үлдэж, зэргэлдээх хавцалд залуу нь үрэгдсэн болой...

	Тэрхэн зуур агуйн сүүдэрт тэх тайван зүүрмэглэн тонголзоход тулалдаанд эмтэрсэн сэлэм шиг махигар эвэр нь барзгар хаданд шүргэгдэж шур шурхийн дуу гарч байх шиг санагдана...

	Урсах хөлсөнд нүд хорсон хавцлын дунд хүртэл явавч янгир харагдсангүй. Яагаад дайралдахгүй байгаа юм бол. Би буутай бол зүгээр боловч янгирын сэрүүн мах идэх гэж хөлөөн өвдтөл яваагүй бөгөөд юунд татагдаж яах гэж яваагаа ойлгосонгүй. Түүний турууны мөр өргөсөнд наалдсан үс нь дайралдан хайрганы шаржигнах төдий дуу сонсогдоно.

	Би тэр хавцлаар хөндлөн гулд явав. Тэгээд чулууны цаанаас гэтэн өнгийвч янгир харагдахгүй л байлаа. Хоёр гурван өдөр явавч турууны мөр ноолуур л дайралдана.

	Би чулууны өнгөтэй ижил хувцас өмссөн аваас тэд яахин харах билээ. Тэгээд ч салхины эсрэг яваа болохоор үнэр аваагүй нь мэдээж. Чагнавал энэ хавцал анир чимээгүй аж. Би болгоомжлон маш аяархан явах аваас тэд яахин чимээ авах билээ.

	Би гурван өдөр махран явавч янгир олж хараагүй нь сонин. Харанхуй болоход ахиад л би хавцалд ирэв. Ер нь ууланд үүрийг угтах дуртай билээ. Уулын хяраар тэнгэр гийж цонх онгойлгосон юм шиг хүйтэн салхи сэнгэнэнэ. Тэгээд үлээх салхинд улайх цог шиг уулын оргил улайрна.

	Би янгирын хэвтэр хонхорт хэвтэхэд ус хоржигнон, ялаа шунгинаж, тоос хуйлран хуй босно. Ахиад л нам гүм болж тэр ус хоржигноно.

	Тун ойрхон гэнэт тургих чимээ гарч хайрга харжигнан янгирын туурайгаар чулуу хөдлөх, эвэр нь хад шүргэх чимээ гарлаа. Би сэмээрхэн харвал юу ч харагдсангүй. Харин маш ойрхон турууны цавчлах, тургих эвэр шөргөөх чимээ гаравч янгир харагдахгүй байлаа...

	Янгирын турууны чимээ, тургилт улам бүр ойртон тод сонсогдоно. Тэгээд чулуу цацлан хамар нь шуухитнаж миний байгаа агуйд ирж байгаа юм шиг сонсогдоно. Бууны сум хүрэмгүй холын уулын сэрвээний цаанаас эвэр нь сэрвийсээр янгир гарч ирлээ. Янгиртай дайралдаагүй байсан авч эсэн мэнд байдаг нь надад илт болов.

	Энэ хавцал маш давчуу аваас чагнуур шиг нэг захын чулууны чимээ нөгөө захад нь сонсогддог аж. Тахианы хооглох, алтан халбаганы дуугарах хавцлаар цуурайтна.

	Энд яваа янгирын гишгэлт болгон миний алхааг болон өөрсдийг нь хуурахыг оролддог анчдын алхааг тэд яаж сонсдогийн адил надад сонсогдоно. Тэд сонор авмагцаа амжин зугтаад насны эцсээ хүртэл амьдардаг аж.

	Эрт урьд цагт энэ хавцлын доод үзүүрийн зөргийн дэргэд голын дээгүүр манааны хонх дүүжилсэн байжээ. Хонхны дэргэд нэг цэрэг зүүрмэглэж байснаа тэр зөргөөр дайсны бараа харагдмагц хонхоо цохисон байна. Хонхны дуу хавцлаар цуурайтан гацаанд сонсогдоход түгшүүр зарлан дайсныг ирж амжаагүй байхад гацааны хүмүүс байлдахад бэлэн болдог болжээ. Тэгээд энэ хавцлыг хонхны хавцал хэмээжээ.

	Тэр үед гацааны хүмүүсийг аварсан энэ хавцал одоо янгирын сүргийг аврах бол уу?


АНХИЛУУН ШУУРГА

	Эргэн тойрон уулс дүнхийнэ. Үхлийн зөргөөр явна гэж жуулчдыг ярилцахад уулынхан эсэн мэнд өнгөрөг хэмээдэг.

	Тэр зөргөөр явахад зүүн дөрөө чулуу хавирч, баруун дөрөө ёроолгүй халилын дээгүүр хөвөх лугаа явна.

	Туурайн дороос нь чулуу үсэрч доош унахад унасан морь хамраан дуугарган бусгана. Энэ халилын гүнд амьсгаадах лугаа гол шуугьж түүний ёроолын чулууны хавиралдаан сонсогдоно.

	Энэ зөрөг гол хоёрын хоорондох элгэн чулуун дээр ойн төгөл байв. Тэр зүг яаран мориныхоо хөлөрсөн хүзүү рүү алгадан хөлөөрөө сайн хавчина.

	Эсэн мэнд гарахад сүүдэртсэн ой бидний өмнө хөх ягаан зөрөг тавих шиг боллоо. Гэтэл салхи сэвэлзэн шуурга хөдлөв. Цагаан хөвөн нүд шаван толгой, мөр, өвдгийг аадрын дусал шиг цохилно. Унасан морь агшин зуур анхилуун үнэрт цасаар бүрхэгдлээ.

	Хуй салхи мэлрэгийн дэлбээг эргэлдүүлнэ. Хэн нэгэн хүн түүнийг шуудай, сагснаас гаргаж тэвэр тэврээр шидлэн байгаа юм шиг бөөн бөөнөөр хуйлран хажуугийн бут үнэрт дэлбээгээр хучигдана.

	Мэлрэгийн бут үүл лугаа цасаар бутарч салхинд тогосын өд шиг цас эргэлдэнэ. Тэнд зөвхөн мэлрэгийн үнэр анхилна. Бид мориндоо наалдсан мэлрэгийн дэлбээг бие бие лүүгээ атга атгаар шидлэв. Морины туурайгаар «цасан оргилуур» шиг мэлрэгийн дэлбээ агаарт хөөрнө.

	Бул чулууны дэргэд дэлбээн хунгар тогтож модны мөчир хяруутсан юм шиг, цайран буй нь цанаар гулган цасан хун хиймээр аж. Мэлрэгийн шуурга шуугин нүд чихгүй шууран эргэлдэх нь гайхмаар агаад инээд хүрмээр болой.

	 


НУУР

	Алжаасан жуулчин ууланд явахдаа юу ч сонирхон хардаггүй. Тэр жуулчинд үүргэвч нь дарамт болж, тоос болсон гутлынхаа хошууг харах ба хөлс нь бөнжгөнөн цамц нь наалдана. Гэвч хүйтэн ус шиг салхины урсгалыг мэдрэх агаад зүрх нь түг түг цохилно. Түүнд дайралдсан болгон сонин байдаггүй ээ.

	Хэрвээ ингэж яваа бол тэсэхүйеэ бэрх явдлаа эцэс болгож ширэм шиг хүнд үүргэвчээ уулын нуурын эрэгт шидэн чөлөөтэй амьсгалж, ус ууж биеэ норгон салхинд сэрүүцэх нь мэдээж билээ. Ямагт биеэ норгон арчиж байхад ухаан санаа саруул болой.

	Хүйтэн ус уулгүй, цай чанах болов. Тэнд миний түүдгийн утаагаар мал усалдаг газраас хонио тууж явсан малчин эргэв. Хонь нь хэвгий даган налайж бул чулууг тойрон ногоон хөндийг чиглэнэ.

	Хар нөмрөг, хар малгайтай гартаа урт мод барьсан малчин дуугүйхэн намайг харж байснаа «ийм цагаан нүдээр юу харах вэ?» гэж асуулаа.

	Тэр малчин христос шашны судрын мэргэн нэг хүний шинжтэй байсан боловч ийм асуулт тавина гэж би огтхон ч бодсонгүй. Үнэндээ миний нүд нар салхинд түлэгдэж гандсан билээ. Хар нүдэт тэр малчин ийм нүдээр намайг юм харна гэдэгт итгэсэнгүй.

	Сонирхолтой нь би ямар ч юмыг хардаг болой. Хот газар холын юмыг ажин хардаггүй. Орчлонгийн хором, эргэх амьдралын зураглал хурдан галт тэрэгний цонхоор юм өнгөрөхтэй адил болно.

	Бид цай уух зуураа танилцан салцгаалаа. Тэр малчин хулгар чихтэй сэгсгэр нохойгоо дуудан исгэрч сүргийн зүг одов. Би чулуун дээр сууж цагаан нүдээрээ нуурын зүг харлаа.

	Тэр нуур толийно. Дөлгөөн цэнхэр усыг нь тольтой харьцуулахаас өөр зүйрлэл бодож олсонгүй. Уулсын цасан оргил доош харан энэ усанд живнэ. Усны дээгүүр ниссэн цахлай хоёрдон харагдана. Цахлай сууж намайг харна. Тэгээд тэр цахлай цагаан үүлэнд умбаж хар юм шиг болно. Харин усанд живсэн хар уул дахин гялайж гэрэлтэн од шиг цайрна.

	Эрэг дээр суусан урт хөлт жижигхэн цууцаль өөрийгөө харан гайхширч хошуугаа биедээ хүргэнэ. Амьтан болгон өөрийгөө зүгээр хардаггүй болой.

	Өглөө биднийг цай ууж суухад ягаан судалт манан татаж, цагаан цахлай бархиралдана. Манан сарнихад нүүр өөд хүйтэн салхи үлээж, усан дээр нарны толио гялалзан чулуурхаг эрэг цэнхэр, хөх цэнхэр, ногоон өнгөөр эрээлжилнэ.

	Үд дунд энэ нуур нарны гэрэлд гялалзан цэлийж цагаан нүдээр харахад бэрх болой.

	Нарны толионд алтан хараацай жирэлзэн, цагаан цээжээрээ усанд умбаж нарийхан хар загас үелзэх долгионоос түүнийг угтан гэдэснээс нь зулгаана. Тэдний зугааг долгион хөгжөөж хүйтэн хаялга цацална.

	Орой болоход уулын цаанаас ягаан гэрэл гарч дүрэлзэн байснаа солонгын долоон өнгө болж тэнгэрт татна. Солонгын нэг үзүүр ць хар хаданд хүрэхэд тэр нь гэнэт цагаан болно. Харин нөгөө үзүүр нь уулын ногоон бэл хүрээд маргадын ногоон өнгөтэй болно. Солонгын цаагуур бөөн хар үүлс эргэлдэх авч сэтгэлд таатай.

	Нөгөө хар хувцаст малчнаа эргэн санаж дурсан бодмоор болов.

	Хуучны сайн танил шиг нуур намайг ингэж угтсан юм. Тэгээд бид оргил өөд яаран авирав. Маш хурдан түүний дээр гарахыг бодно. Ядран тамирдавч зорьсондоо хүрэх болно...

	 


ҮҮЛ

	Мөнх сарьдгийн оргилоос манаран хөөрөх цагаан цасан үүлс хүчтэй салхинд туугдана. Наранд тэр оргилууд шар дөлөөр бадарч асар том цагаан лаа шиг улаан гал тэнгэр өөд дүрэлзэнэ. Уулын омголон сийгээ салхи галын дөлийг цохилно...

	Гэвч тэнд шөнө байлаа. Харзны ус шиг хөндий тал сүүдэртэж дүрэлзэн шатагч лаа шиг тэр оргилууд улам бүр тодорч галын шар дөл өдрийн тэнгэрт бус харин оройны гүн цэнхэр тэнгэрт дүрэлзэн уулс шатна...

	Манант талаас уулс хүртэл үүл нүүнэ. Тэр үүлсийг дээрээс нь харахад сонин бөгөөд долгилогч үүлсийн хөөсөрсөн хаялга гүвгэр лүү цохилон уулсын дэвсэг дээгүүр хальж хавцал тохой үүсгэн намхан оргилыг хүрээлэх нь арал шиг харагдана. Тэр хаялга дээшилж доошлон гүн харанхуй завсар үүсгэнэ. Тэгээд нэг бол татарч эсвэл түрнэ.

	Нисдэг алтан загас шиг улаан нар үүлсийн харанхуйд алгуур тусахад үүлсийн цагаан далай гэнэт улаан болно. Галт загасанд үүл улайрна. Тэгээд харанхуйлагч уулсаас тэнгэрийн бүдэг хаяа хүртэл улаан тал долгилно. Талын улаан давлагаа эгц цавчим эргээ хүртэл цохилж, улаан тохой хошууран улаан тэнгисээс хар арал тодорно. Наадан байгаа загас лугаа дээш доош хаялах давлагаанаас хар тас ниснэ. Тэр бээр хөхрөгч огторгуйд дүүлэн гарч эрэг чиглэн халин одно.

	Улаан тэнгисийн чимээ намжсаар гэрэл нь бөхнө. Хөхрөн харанхуйлагч тал цан хүүрэг, цас мөсөөр хучигдахад цагаан тундрийн шөнийг санагдуулна. Үүлэн хунгар овгор мөс, ёроолгүй харзны ус харагдан өвлийн хүйтэн шөнө болно. Сар цантан хөх цэнхэр өнгөөр тодорч одод түгнэ. Үүлэн дундаас долоон бурхан тодорно. Нам гүм боловч үүлэн хүрхрээн үл сонсогдох дуу сонсогдоно.

	Бид гараа үлээхэд хийлж чадахгүй резин ногоон бөмбөлөг үлээж байгаа юм шиг ногоон уур гарна. Нойтон цув дардайн гөлмөн төмөр шиг хяхран нугалаасны нь хяруу гялтганана. Үүр цайтал чичрэн суух болов. Өглөө болоход цасан оргилыг нар шарж гялалзана. Өдөр уулын оргилоос эхэлж тал хөндийд очно.

	 


НҮҮДЛИЙН ЦЭЦЭГ

	Цаст өндөр уулын дэргэд эл хуль усгүй хөндий бий. Бид үдэш энэ хөндийд ирээд юу ч харж чадаагүй билээ. Харин өглөө болоход шаргал эрэгт цэнхэр нуур цэлийж, улаан элст дов толгод харагдана. Гэвч энэ хөндийд шаргал эрэгт цэнхэр нуур, улаан дов толгод байхгүй билээ. Чийглэг хотгорт хонин зангуу хаврын тэнгэр шиг тод цэнхэр өнгөөр гялалзана. Хонин зангууны цэцгэн дуур алтан өнгөт холтсон цэцгийг тойрон хүрээлжээ. Хуурай газрын энийг даган намуу цэцэг улалзана. Намуу цэцэг ногоон дотор асаасан дэнлүүний улаан гэрэлтэй адил болой. Энэ их цэцгийг харахад нүд эрээлжилж толгой эргэнэ. Эл хуль энэ хөндий ямар сонин гэнэ. Энэ бол халуун наранд шатсан хамгийн муу хөндий, хонь малд идэх юм ч олдохгүй гэж малчин хүн хэлнэ.

	— Цэцэг шатдаг юм уу? гэж бид харамсан асуухад:

	Хоньчин нүдээ анивчин

	— Энэ цэцгүүд нүүдэллэдэг юм.

	— Хаашаа яаж нүүдэллэдэг юм бэ?

	— Биднийг л шинэ бэлчээрт хүргэдэг юм.

	Энэ хүн шогч авч газарчнаа олсон ажээ. Нэлээн хэд хонов.

	Цэцгүүд нүүдэллэн байхыг бид ажиглалаа. Тэд уул өөд өдөр бүр дээшилнэ. Эл хуль хөндийгөөс нүүдэллэхдээ бас яарна.

	Чийглэг хотгорын дээгүүр хонин зангуу цэнхэр долгион цацлан дээшилнэ. Шаргал элсэн дундуур цэнхэр горхи, урсах лугаа хотгорын налуугаар шар холтсон цэцэг өгсөнө. Харин хотгорын сэрвээ даган намуун цэцэг өндөрлөнө.

	Наранд бүх юм түдэгдсээр л байлаа. Цэцгүүд уул өөд улам дээшилнэ. Тэр уул өндөр билээ. Хонин зангуу өндрийн бяцхан шанд хүрч түүнийг оюун өнгөөр цагариглан хүрээлж бусдаас хоцорно. Холтсон цэцэг, намуу цэцэг улам бүр өндөрлөнө.

	Шөнө халуун болж анхилуун үнэр ханхлан уулын цаанаас гялбаа жирвэс жирвэс татна.

	Цасан цагаан уулсын оргил сүүлчийн цас хайлж цоохортоно. Тэгээд өвс ногоо алаглан ногоон болж сүүлдээ шаргалтана. Энэ нь анхны холтсон цэцэг уулын оргилд хүрсэн нь тэр болой. Харин зүлэг холтсон цэцгийн дунд улаан гэрэл шиг намуу цэцэг улайрна.

	Цэцэг ногооны араас хонин сүрэг дагадаг. Хаврын үүлс шиг уулын хажуу өөд хонин сүрэг цувардаг юм.

	Харин тэр хөндийн юмс наранд түлэгдэж эл хуль болно. Бид тэр уулсыг харахдаа тэндхийн шимт ногоо, улаан цэцэг хонь мал таргалуулан сүүлийг нь том, сүүг нь амтлаг болгоно гэдэгт сэтгэл хангалуун байлаа.

	 


ЧУЛУУН ШУУРГА

	Өндөр хавцал өргөн хотгорын дундуур чулуун гол урсана. Алсаас харахад тэр нь уулын цэнхэр булдруу, овгор чулуу, чулуут гудам гэмээр аж. Энд нам гүм бөгөөд хааяа гүрвэл дуугарч чулуун хөөндэй исгэрнэ. Хавцлын дээрээс чулуу өнхрөвч юу ч харагдахгүй нь янгир явсныг илтгээн.

	Чулууны хоорондох харанхуй гүн гуунд салхины исгэрэлтээр хатсан ургамлын төмөр утас шиг ишний бөөнцөг шар шар дуугаран замхарна. Аагим халуун, тэсгэм хүйтэн, аадар бороо, үлээх салхинд хад чулуунд ан цав, нүх сүв, хонхорхой гарсан болой. Харин хэсэг бөөн чулуунд цоо шинэ ан завсар холтон ховил гарсан байлаа. Чулуу хөдөлжээ. Энэ нь бидэнд эл хуль нам гүм дүнсгэр юм шиг санагддаг нь тийм бус ажээ. Чулууны шивнээ ч сонсогдоно. Эргэн тойронд тогших, хяхтнах, амьсгаадах дуу гарна. Чулуу хазайх гулсах, ойчих, бие бие дээгүүрээ давах зэргээр хөдөлнө. Чулуун гол мэдэгдэх төдий аажим алгуурхан тасалдалгүй урсана.

	Энд зуны өдөр халуун, шөнө хүйтэн аваас чулуу халж тэлэн томорч хүйтэнд агчин багасдаг. Өдөр шөнөгүй хоорондоо түлхэлдэн өнхрөн хөдөлнө. Асар том бул чулуу хавиралдвал элс хоржигнон цахиур чахран чулууны хэлтэрхий цохилон унана.

	Бул чулууны тасрахгүй хөдлөл, шивнээ дуу нэг л юманд бэлтгээд байгаа ч юм шиг, алс тэнгэрийн дуу нижигнэн хүчит аянга буух гээд байна гэлтэй сэтгэлд зовуурьтай болно... Хар салхи ямагт гэнэт гардаг.

	Чулуун салхи хөдөллөө.

	Газар доргилж хавцлаас салхины долгион хөдөлнө. Түүний дуу хад асгад хадаж, тоос татаж бул хар чулуу үсрэн галзуурсан юм шиг янгирын сүрэг адил доорх зүйлээ эвдэнэ. Чулуун хүрхрээ бууж тар няр дуугарна.

	Тэр нүргээн улам бүр нэмэгдсээр чемодан шиг асар том чулуу өнхрөн асгын хажууг мөргөн бутарна. Хавтгай чулуу ч гулсаж өнхрөн хагарна. Бут навсайн мод зомгол болж дов алгын чинээ болно. Хавцал нүргэлэн асга хад тоосонд далдлагдана. Манарсан өтгөн шар тоосыг нэвтлэн үсрэн дүүлсэн чулууны сүүдэр харагдана. Нүргэлэх тэр их чимээ, үсрэн дүүлж сүнгэнэх чулууны дуунд сүнс зайлах шиг болж нугдайлаа.

	Шуурга гэнэт намждаггүй. Уулс ч тайван болдоггүй ээ. Зэргэлдээх асга хадны цуурай намживч тоос татсаар байдаг. Чулуу ч хөдлөн гулсаж өнхрөн мөргөлдөн түлхэлдэнэ. Цагаан цас тоосонд харлан, өмссөн хувцас цоохордож, элс шүдэнд шажигнаж байлаа...

	Шөнийн цагт чулууны нуранги сайн харагддаг билээ. Ялангуяа холоос, эсрэг талын асга хаднаас илүү сайн харагдана. Тас харанхуйд галын наадмын хэрэгслийн цацраг шиг гал гялалзан бул чулуу доош унахдаа од шиг тэнгэр газрын заадсыг тодруулдаг болой. Асга хад гэрэлтэн бөхөхөд унасан чулууны чимээ алсад түгнэ. Тэгээд тоосны үнэр гарна.

	Харин чулуун шуурга эхлэн гэрэл гялалзан нижигнэхэд газар доргилж хөлийн дор хөдөлнө. Тэгээд сүнс зайлах шиг болж нугдайдаг.


УУЛЫН АЯНГА

	Уулын аянга бүр хөлийн дэргэд цахилдаг. Аянгатай нэлээд дайралдсан боловч түүнд дасаагүй юм. Уулын аянга толгой дээр нижигнэн хөлийн дор цахилдаг...

	Дээрээсээ үүл сонин харагдана. Уулын хавцалд хар үүл багшран хад асгын дээгүүр эргэлдэнэ. Тэгээд троллейбусны ногоон гэрлийн дохио шиг аянга гялалзана. Харин маш аймшигтай цахилдаг. Хөлийн доор цахилгаан цахилахдаа тасхийн хавцлаар цуурайтаж газар доргидог. Бороо бол тэнд л орно.

	Дээш харвал тэнгэр цэлмэг байна. Аянгын гэрэлд үүлс бөмбийж доошлон дээшлэн асга хадыг дамжин өндөрлөнө. Үүнийг ховдог тэмтрүүлээ сунган хад өөд мөлхөж байгаа нядмартай адилтгаж болох аж. Эргэн тойрон гүн харанхуй нөмөрлөө. Бидний дээгүүр аянгын үүлс багшран юм бүхэн шүүдрийн дусалд бууралтана.

	Би хүрмээ алгаараа илээд шүүдрийн атга дүүрэн дуслыг сэгсэрлээ. Хөмсөг зовхинд ч шүүдрийн дусал тогтоно. Нүүрний арьс ч бэржийн нойтон хацар нүүрээр татсан аалзны нойтон шүлс шиг хөвөлзөх мананг мэдэрнэ.

	Энд харанхуй чийглэг аж. Үслэг баавгай шиг бүүдийх харанхуй биднийг угтана. «Баавгай» боссон ширүүн үсээрээ хар хадны буланд хүрэх шиг аянгын гялбаа нүдэнд тусна. Тас няс дуу гарахад морьд цоройн янцгааж хамар нь тачигнаж нүд нь бүлтэлзэн дэл нь сэвсэлзнэ. Бид айсандаа ойчиж жолооноосоо зүүгдэн айсан морьдыг тогтоон хөтөлнө. Аянгад хагарсан хад бөөн бөөнөөрөө үсрэн нурна.

	Ахиад л нам гүм тас харанхуй болов. Нойтон хадан дээр суухад морьд хөлөөн цавчлан хамраа дуугаргана. Бид бүр аянгын газар иржээ.

	— Энэ юу вэ? хэмээн нэг хүн хүнгэнэн дуугарав.

	Харин хаданд түшүүлсэн мөс хагалдаг багажийн ир цэнхэртэнэ. Тэр нь ер бусын аваас айсандаа бус гайхсандаа үс өрвөлзөнө. Тэгээд ч бүр айдас төрөв.

	Би үсээ илэх гэтэл царцаахай шиг дуугарлаа. Алгаараа үсээ дартал оч үсрэн хуруу зүү шиг хатгаж толгой дээгүүр гэрэл гарав. Гараа дээш өргөхөд цэнхэр бамбар барьсан юм шиг гэрэлтэнэ. Бидэнд цахилгаан нэвт шингэжээ. Бүүдгэр мананг гэрэлтэхэд бид их айв. Ингэж л бид ер үзээгүй, судлагдаагүй байгалийн сайханд бачимдаж билээ.

	 


БУГ ЧӨТГӨР

	Шөнийн аянгын дуу биднийг сэрээв. Майхан цуурах шиг болж аянгын гялбаа аньсан зовхийг нэвтлэн тусна. Аадрын ус майхны дээрээс сэгсрэн буй шуудайтай вандуйн адил асгарна.

	Майхан аянгын гялбаанд гэрэлтэн харанхуй болох нь асар том нэг хүн эргэлдэн шуухитнаж майхны дээр том чүдэнз зурахад дүрсхийн асаад унтрах шиг болно. Тэгээд тэр хүн уурлаж атгасан гараараа цохиж хөлөөрөө өшиглөн резин бөмбөлөг шиг майхныг дэрвэлзүүлнэ.

	Гэвч майхныхаа гадсыг сайн шааж тойруулан чулуу тавьсан аваас аймшигт тэр хүн яаж ч чадсангүй нь илт болой. Брезент салхинд улам хүчтэй татагдаж гадас нь ганхах мэдэгдэнэ. Би нүдээ онийлгон хартал хэц тасрах нь дуулдаж брезент дэрвэн салхи угз татан майхныг унагаав. Аянга улам хүчтэй нижигнэнэ. Тэгээд холдон намжихад алс холын харлан дүнсийх уулсын цаана гялалзан нижигнэж дуугарах аж.

	Зүйрлэвэл нэг хүн асар том чүдэнз зурахад тэр нь асахгүй гялсхийн унтрах шиг болно. Бороо намжин зогсов.

	Харанхуйд гарваас цагаан чөтгөр харагдана. Бүүдгэр харанхуйн дунд нэг юмны дүрс аажуухан хөдөлнө. Түүний нугалаастай цамц хадан дээгүүр чирэгдэнэ. Урт үс нь усанд унан үхсэн хүнийх шиг өрвийн сэгсийнэ. Тэр чөтгөр ногоон дээгүүр хөвөлзөн мод бутны хоорондуур сэлгүүцэн нэг бол нийлэлдэн эсвэл салан явцгаана. Тэгээд хос хосоороо уулзаж дуугүйхэн тойрон бүжиглэнэ. Тэд ясан гараа өргөөд өргөн ханцуйгаа дэвэн харанхуй хавцлын дээгүүр нисэн эгц цавчим хад өөд гарах нь амархан аж. Тэд жанч дороо сарыг хийхэд хар болж тэгээд ногоон өнгөөр тодорно. Чөтгөр энд тэндгүй байлаа. Тэд шөнийн ер бусын сонин шувуу болж бутан дээр сууна. Сагсгар араатан болж хадны араас өнгийнө. Нэг хэсэг нь модны хуурай мөчир дээр сууж байхад нөгөө нь майхны дэргэд нохой шиг цагариглан хэвтэнэ.

	Манан будан сарнин үүл салхинд хөөгдлөө. Дөнгөж сая энд аянга нижигнэж байсан билээ. 


СОНГОЛТ

	Өнгөрөгч сар болгонд өөрийн гоо үзэмж байдаг. Гурван сар цасны гэгээ, царцанги, цас цэнхэр сүүдрээр, дөрвөн сар цас нүдэлсэн улаан шар газраар, таван сар цэцгээрээ гоо үзэмжтэй.

	Хэн хүн дуртай сараа хүлээдэг. Тэр ирээд сайтар харж амжаагүй байхад өнгөрөн ахиад л бүтэн жил хүлээнэ...

	Хүлцэн байхдаа ууланд гарч болох билээ. Тэнд дуртай сартайгаа учран гоо үзэмжийг нь мэдрэн саатаж болно. Асга хадны хооронд мөнх сарьдгийн цас гялалзан хадны сүүдэр цэнхэртэх сонин. Гурван сард ийм байдаг бол жаахан доошлоход дөрвөн сар.

	Цас ханзран газар цоохортож анхны ногоо нүдэлнэ. Бүр дор уулын нугад таван сар болно. Тэнд шимт ногоо алаглан, зөгий дүнгэнэж, цэцэг найгана. Эрвээхэй эрвэн дэрвэн ниснэ. Зургаан сарыг үзье гэвэл нугаас гарч уулын оройд очих болно. Тэнд туулайн бөөр цэцэглэж, чий жимс боловсорсон байна. Өвлийн цаг аятайхан санагддаг бол ахиад л уул өөд авирч нугыг өнгөрөн хад асгаас дээш гарч бүр оргилд нь хүрнэ. Тэнд явган салхи хөдөлж цас хаялна. Цасаар тоглож болно.

	Энэ бүхнээс гадна аль сайхныг хэлж барах вэ. Өөрийнхөө аль дуртай сараа гурав сунгаж болно. Хагас, бүтэн хагас жилээр ч болно. Арван хоёр сар, нэг, хоёр, гурван сард бүтэн жил, дөрвөн сард хагас жил, зуны сард бол тэнд гурван сар байж болно. Би тэнд олонтоо байсан юм аа. Тэр бүхнийг харж байхдаа гайхширдаг. Уул өөд явахад энд дөрвөн сар, тэнд зургаан сар харин энд нь гурван сар, тэнд нь долоон сар болж байхыг ямагт хардаг билээ. Жилийн бүх сар нүдний өмнө байна.

	 


ӨВӨЛ ЦАГИЙН ЗУН

	Ууланд би төөрлөө. Оргил дээр гарч түүдгийн гал, улс амьтан ажив. Саравчлан харж байтал цаасан дээр яваа ялаа шиг холын цаст хянгыг даган хүн явж байлаа. Түүний мөрөнд буу харагдсангүй. Анчин бол холдон бүр уул өөд явах билээ. Тэр хүн модоч юм уу нүүрс бэлтгэгч бололтой аж. Энэ хүн л зөв замд оруулах бөгөөд өөрөө гэр лүүгээ явж байгаа болой. Би хурдан явах болов. Өмнө талд уул хөндөлдөн битүү цагаан манан татна. Манан дунд тэр хүн орвол үзэгдэхгүй. Харин би эрж хайх болно.

	Цаст хянгыг сайн ажаад хадаар үсрэн дамжиж цас туучин гүйв. Гэвч тэр хүнийг мананд орохоос өмнө амжиж хүрсэнгүй. Цасан дундуур явсан аваас мөрөөр нь олж болох билээ.

	Би усанд шумбах шиг үүлэнд умбалаа. Энд чийглэг хүйтэн агаад эргэн тойрны юм үзэгдэхгүй аж. Харин хөлийн доорх нойтон цас, өмссөн гутал л үзэгдэнэ. Би мөр хайвч олсонгүй. Тэр хүн үүгээр явсан боловч мөр гараагүй нь сонин...

	Харин өөрийнхөө мөрөөр буцахаар болж зуу алхтал мухардлаа. Мөр цаашлах тутам алга болсон нь тун сонин. Би агаараас буугаагүй цасаар явсан билээ.

	Би дугуйран тойрчээ. Ууланд төөрөхөөс муу юм ер байхгүй ээ. Зүг чигээ ч мэдэхээ болив. Хөлийн дор цас цайран эргэн тойрон битүү манан татна. Бэхний дусал шиг мод бүүдийвч уулын оргил харагдахгүй байв. Модчины араас би явсан билээ.

	Унааг мөчир дээр сууж нуруугаараа мод налав. Сохроор тойрсонд орох нь ээ манан арилахыг хүлээж суусан нь илүү ажээ. Манан арилахыг хүлцэн нүдээ анин удаан суухад даарч жихүүцнэ. Аалзны нойтон шүлс шиг манан хацар нүүр хайран хүйт оргино. Аньсан зовхийг нэвтлэн шар гэрэл тусаж нар гийхийг гэнэт мэдэв.

	Зүүдэлж байгаа юм бол уу гээд нүдээ харж, аньж, нэг нүдээрээ харвал хөлийн дор цасан хунгар байвч толгой дээгүүр тод ногоон навчис сэрчигнэнэ. Уулын нуруунаас үүл доошилж цагаан торгоор хийсэн агаарын хөнгөн хийт онгоц шиг хажуудханд ирнэ. Нар тусаж салхины хүйтэн урсгал үлээлээ. Толгой дээгүүр сэтгэл хөдөлгөм ногоон навчсыг ер бусын далай давлагаална. Энд цагаан цас ногоон ой байлаа.

	Навчсын ногоон давалгаанд нарны толио сүрэг загас шиг гялбалзана. Түүний дээгүүр зуны тэнгэр цэлмэнэ. Шувууны дэлбэрч байгаа ангаахай анх ертөнцийг харахад юм бүхэн тун сонин байдаг буй зээ. Гэвч энэ бүхэн үүлэнд байгаа юм бол уу.

	Доош харвал өвөл байлаа. Цасан хунгарын цэнхэр сүүдэр харагдана. Дээшээ харвал зун цаг. Цэлмэг тэнгэр цэлийж ногоон навчис сэрчигнэнэ. Навчсын дотор зуны шувуу, шар гургалдай жиргэнэ. Хөлийн дор өвөл. Толгойн дээгүүр зун цаг. Хуанлигаар бол таван сар, хавар бололтой.

	Цасан дотор хөл даарахад цээжин биеийг нар шарна. Би цээжиндээ өмссөн бүхнийг тайлж илүү хувцсаа үүргэвчдээ хийв. Харин үүргэвчээсээ илүү оймсоо гаргаж өмслөө. Тэгээд өвөл - зуны энэ ойд өвөл зуны хувцастай суув.

	Эргэн тойрон битүү цас байвч балын үнэр ханхална. Ногоон навчис цасан дээр цэнхэртэн сүүдэртэж, эрвээхэй эргэлдэх нь цагаан цасан дээр харагдахгүй авч цэнхэр сүүдэр нь тусна. Модны доорх цасан дээр хойд зүгийн хөх бух хөлдсөн ялаа шумуул түүж байхад харин өтгөн ногоон оргилын дээгүүр өмнө зүгийн ойн шар бялзуухай нисэн зөгий барина.

	Өвөл цагийн нам гүм түгэвч зун цагийн хөгжөөн шуугиан гарна. Би эвэрлэг модны ногоон навчийг хугалж гутлынхаа цасыг гөвөв. Түүнд итгэхгүй аваас үнэрлэвэл үнэхээр навч байлаа. Модчин намайг хаа авчирсан юм бол?

	Унаан дээр суувч харимаар байв. Би тавь алхаад эргэн хартал миний сая зогссон газрын мөр алга болсонд гайхан явлаа. Наранд мөр харагдахгүй харин зурвас гарна. Чингэхэд тэр модчины мөр ч бас гарсангүй.

	Гэвч тэр холдоогүй аж. Тэр хүн тун ойрхон, агаарын байдлыг хүлээж үүлэнд сууж байжээ. Модны дор яваа өвгөнийг харав. Тэр бээр гэдийн дээшээ юм харна.

	— Сайн байна уу. Та зуны байдлыг шохоорхон хар аа юу? гэж намайг хэлэхэд:

	— Сайн. Сайн уу. Би данхаа хайж явна. Аа золиг чинь тэнд байна гээд өвгөн баярлав.

	Ногоон гачуурын хуурай мөчирт данх байлаа. Тэнд өөр юу ч байхгүй байлаа. Намайг мангууруулж байна уу хэмээн тэр өвгөнийг ажвал чалчаа бус томоотой байрын хүн агаад модчин юм уу нүүрсчин аж. 

	Өвгөн ажрах ч үгүй:

	— Өнгөрсөн өвөл зах банз хийхээр гацуур тэмдэглэж явахдаа цай буцалгадаг данхаа хуурай мөчир дээр мартсан юм гэв.

	Алд хэртэй намхан атлаа хуурай мөчирт яаж хүрсэн юм бэ хэмээн асуумаар санагдавч тэр бүхний учрыг олж билээ. Энэ нь цаснаас л болж байгаа аж. Өвлийн цас уулын хянганд модны дунд хүртэл хунгарладаг. Тийм үед л энэ өвгөн үүгээр явж гацуур тэмдэглэсэн бөгөөд тэгэхдээ тор тогтсон данхаа өндрийнхөө хэрээр хуурай мөчирт өлгөсөн болой. Харин хавар болж цас дагтаршихад гацуур өндөр болдог. Тэмдэглэсэн хөгшин гацуурын доорх цас арилахад данх газраас дээшилжээ.

	Өмнө зүгийн нар энд тусахад мөчир нь гөлөглөн дэлбээлж ногоон навч болдог. Булбарай навчис наранд тэнийж хаврын салхинд шуугина. Тэнд шувууд нүүдэллэн ирж ганганана. Тэгээд зун болно. Харин газар өвлөөрөө байна. Өвөлдөө цас их орох аваас наранд хайлдаггүй.

	Харин зун болдог юм гээд өвгөн гараа хөдөлгөв.

	Тэр өвгөнтэй хамт хэрчлээс гаргасан модыг даган ногоон модны доорх цагаан цасан дундуур түүний гэр лүү явлаа. Урин салхи үлээж уудам хөндийгөөс зун угтана. Ахиад өвөл зуныг харах бол уу гэдэгт л харамсана.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

